ಕುಟೀಚಕ : ಕೃತಜ್ಞತೆ*
ಗುರುವಿನೆಡೆಗೆ ಕರೆದ ಗುರುವೆ,
ನನ್ನ ಜೀವ ದೇವತರುವೆ,
ನಿಮ್ಮನೆಂತು, ಹೇಳಿ, ಮರೆವೆ?
ನೆ ನೆ ವೆ
ಕೃತಜ್ಞತೆಯೊಳನುದಿನ!
ಮಾನ್ಯರಲ್ಲಿ ಪರಮ ಮಾನ್ಯ;
ಸಾಮಾನ್ಯರಲಿ ಸಾಮಾನ್ಯ;
ನಿಮ್ಮ ಕೃಪೆಯೊಳಾದೆ ಧನ್ಯ.
ನಿ ಮ್ಮ
ನೆನೆವುದೆನಗೆ ಪೂಜನ!
ಸತಿಯನೊಲಿದು ನಿಮ್ಮ ನೆನೆವೆ;
ಸುತರ ನಲಿಸಿ ನಿಮ್ಮ ನೆನೆವೆ;
ಕೃತಿಯನೋದಿ ನಿಮ್ಮ ನೆನೆವೆ;
ನಿ ಮ್ಮ
ನೆನೆವುದಾತ್ಮಸಾಧನೆ!
ಅಹೈತುಕೀ ಕೃಪಾಸಿಂಧು,
ನಿಷ್ಕಾರಣ ಆತ್ಮ ಬಂಧು,
ಅಂದಿನಂತೆ ಇಂದು ಮುಂದು
ಎಂದೆಂದೂ ಇರಲಿ ನನಗೆ
ನಿ ಮ್ಮ
ಮೈತ್ರಿಯ ಅನುಮೋದನೆ!
೯ – ೧ – ೧೯೬೦

* ಸ್ವಾಮಿ ಸಿದ್ಧೇಶ್ವರಾನಂದರನ್ನು ನೆನೆದು.
ಕುಟೀಚಕ : ಒಂದು ಪ್ರಾರ್ಥನೆ*
ಓ ನನ್ನ ಜೀವನದ ಜೀವನವೆ, ನಿಚ್ಚಮುಂ
ನಿನ್ನ ಮೆಯ್ ಸೋಂಕಿರುವುದೆನ್ನನೆಂದು
ತಿಳಿದಿರುವೆನದಕಾಗಿ ನನ್ನೊಡಲನೇಗಳುಂ
ಮಿಂದು ನಿನಗಾಗಿ ಮಡಿಮೀಸಲಿಡುವೆ.
ನನ್ನ ಚಿತ್ತದಿ ತಿಳಿವುದೀವಿಗೆಯ ಹೊತ್ತಿಸಿದ
ನನ್ನಿ ನೀನೆಂದರಿತೆನದಕಾಗಿ ನಾ
ನನ್ನ ಮನದಿಂದೆಲ್ಲ ಮಿಥ್ಯೆಯನು ಹೊರದೂಡಿ
ಸತ್ಯಾರ್ಚನೆಗೆ ಸಮೆವೆ ತೈಲಾರ್ಚಿಯಂ.
ನನ್ನೆದೆಯ ಗುಡಿಯೆ ನಿನ್ನಡಿಗೆ ಮಣೆಯೆಂದರಿತು
ಗುಡಿಸುವೆನು ಕೇಡನೊಲುಮೆಯನು ಮುಡಿಸಿ;
ನೀನುಸಿರಿಗುಸಿರೆಂದರಿತು ನಡೆವೆನೇಗಳುಂ
ನಿಚ್ಚ ಬಾಳೊಳು ನೀನೆ ಬಿಚ್ಚುವಂತೆ.
೧೦ – ೧೦ – ೧೯೪೩

* ರವೀಂದ್ರರ ಗೀತಾಂಜಲಿ – ೪
ಕುಟೀಚಕ : ಪ್ರಥಮ ಕುಸುಮ ಸಮರ್ಪಣ*
ಪ್ರಥಮ ಕುಸುಮವಿದನರ್ಪಿಸುವೆ ನಿನಗೆ;
ನಾ ನಟ್ಟು ನೀರ್ವೊಯ್ದು ಸಾಕಿದೀ ಸಂಪಗೆಯ
ಪ್ರಥಮ ಕುಸುಮವಿದನರ್ಪಿಸುವೆ ನಿನಗೆ.
ಮೇದಿನಿಯೊಳಿದೆ ಮೊದಲ ಹೂವಲ್ಲವಾದರೂ
ಮೀರುತಾಮೋದದಲಿ ಬೇರೆ ಹೂವಿದ್ದರೂ
ನಿನ್ನಡಿಯೊಳೆನಿತೊ ಹೂ ರಾಶಿಬಿದ್ದಿದ್ದರೂ
ನನ್ನದೆಂದಿದನೊಪ್ಪಿಸುವೆ ನಿನಗೆ, ಓ ಗುರುವೆ!
ಪೂರ್ವದಲಿ ಕೋಟಿಜನರೊಲಿದಿದ್ದರೇನಂತೆ
ಹೊಚ್ಚಹೊಸತಲ್ಲವೇನಿಂದುಮಾ ಬೇಟದ ಚಿಂತೆ?
ಪ್ರೇಮವದು ಪ್ರಾಚೀನವಾದರೇನಾ ಕಾಂತೆ
ನವೋನವ್ಯ ನೈವೇದ್ಯವಹಳಲ್ತೆ, ಹೇ ಗುರುವೆ?
ನಿನ್ನ ದೃಷ್ಟಿಗೆ ಹಳೆಯದೆನ್ನ ಭಾವಕೆ ಹೊಸತು;
ಹೊಚ್ಚಹೊಸ ಹೂವಿದನು ಮೆಚ್ಚಿಕೊಳ್ಳಯ್, ದೇವ.
ಹೆಮ್ಮೆಯಿಂದೊಪ್ಪಿಸುವೆ: ನಂಬಿ ನಾನರ್ಪಿಸುವೆ;
ನಿನ್ನದಾದೊಡಮೆನ್ನದೆಂದೀವೆನಯ್, ಗುರುವೆ.
ಪ್ರಥಮ ಕುಸುಮವಿದನರ್ಪಿಸುವೆ ನಿನಗೆ;
ನಾ ನಟ್ಟು ನೀರ್ವೊಯ್ದು ಸಾಕಿದೀ ಸಂಪಗೆಯ
ಪ್ರಥಮ ಕುಸುಮವಿದನರ್ಪಿಸುವೆ ನಿನಗೆ!
೧೪ – ೧೦ – ೧೯೩೮

* ಸಂಪಗೆಯ ಗಿಡದಲ್ಲಿ ಬಿಟ್ಟ ಮೊದಲನೆಯ ಹೂವನ್ನು ಶ್ರೀಗುರುವಿಗೆ ಅರ್ಪಿಸಿ ಬರೆದುದು.
ಕುಟೀಚಕ : ಜನನಿಗೆ
ಜನನಿಯೇ, ವರುಷವೇಳರ ಹಿಂದೆ ನೀನಗಲಿ
ಹೋದೆ; ಕಣ್ಮರೆಯಾದೆ. ನಾನಂದು ಸುರಿಯದಾ
ಕಂಬನಿಗಳೆಲ್ಲವೂ ಹಿರಿಯ ಹೊಳೆಯಾಗಿಂದು
ನನ್ನೆದೆಯ ನೊಂದ ದಡಗಳ ಕೊಚ್ಚಿ ಹರಿಯುತಿದೆ.
ನೀನು ಮಡಿದಂದು ನಾನದ್ವೈತದರ್ಶನದ
ಮದಿರೆಯಲಿ ಮುಳುಗಿದ್ದೆ: ನನ್ನ ಕಿರುಬಾಳಿನಲಿ
ನನ್ನದಲ್ಲದ ಹಿರಿಯ ಶಕ್ತಿಯೊಂದಿರುತಿತ್ತು.
ವಿಶ್ವವೆಲ್ಲವು ಮಾಯೆ; ಜೀವರೆಂಬುವರೆಲ್ಲ
ಸುಳ್ಳಿನಲಿ ಕೆತ್ತಿರುವ ಗುಳ್ಳೆಗಳು; ಶಿವನಾನು;
ಎಂಬ ತತ್ತ್ವದ ಮತ್ತಿನಲಿ ನೀನು, ಯಾರೆದೆಯ
ಹಾಲುಂಡು ಬದುಕಿದೆನೊ ಆ ನೀನು ಮಡಿದುದನು
ಹುಲ್ಲೆಂದು ಬಗೆದೆ. ನನ್ನಾ ತಂಗಿಯರು ಬಂದು
ನನ್ನೆದುರು ನಿಂತು ಕಂಬನಿಗರೆದು ಗೋಳಿಡಲು
ಅವರನಾಲಿಂಗಿಸುತೆ ಸಂತವಿಡುವುದನುಳಿದು
ಗದರಿದೆನು ಕರುಣೆಯಿಲ್ಲದ ಕಠಿಣವಾಣಿಯಲಿ.
ಶಿವಶಿವಾ, ಅವರಿರ್ವರೂ ನನ್ನ ಬೆನ್ನುಗಡೆ
ಬಂದು ನನ್ನಯ ಕಣ್ಣ ಮುಂಗಡೆಯೆ ತೆರಳಿದರು!
ನಿಡುಸುಯ್ದು ಪ್ರಾರ್ಥಿಸಿದೆ; ಕಂಬನಿಗರೆಯಲಿಲ್ಲ.
ಅದರಿಂದೆ ನಾಂ ಜಗದ ರಂಗದಲಿ ಏಕಾಂಗಿ:
ತಂದೆ ತಾಯಿಗಳಿಲ್ಲ; ಅಣ್ಣನಿರಲೇ ಇಲ್ಲ;
ಇದ್ದ ತಂಗಿಯರಿಲ್ಲ: ಸಾಧು ಸಂಗದೊಳಿಂದು
ಏಕಾಂಗಿ: ಆಗಿಹೆನು ನಿಜವಾಗಿ ಅದ್ವೈತಿ!
ಇಂದು ಈ ಬೈಗಿನಲಿ, ಈ ಬಯಲು ಹಸುರಿನಲಿ,
ಹುಟ್ಟಿದೂರಿಗೆ ದೂರದೀ ರಾಜಧಾನಿಯಲಿ,
ನೀರವದ ನಿರ್ಜನದ ಗಂಭೀರ ಶಾಂತಿಯಲಿ,
ಚಿತ್ತದಲಿ ಮರಳಿ ಮೂಡಿದ ಕಳೆದ ಕಾಲದಾ
ಚಿತ್ರಭಿತ್ತಿಯಲಿ ಹೊಳೆಹೊಳೆದು ಮೈದೋರುತಿದೆ
ಮತ್ತೆ ನಿನ್ನಾ ಮೂರ್ತಿ! ಮೊಗದಲ್ಲಿ ಮುಗುಳುನಗೆ;
ಕಣ್ಗಳಲಿ ಚಿರಶಾಂತಿ; ಕೈಯೆತ್ತಿ ಹರಸುತಿಹೆ
ನಿನ್ನ ಮುದ್ದಿನ ಶಿಶುವ! ಹರಸು ಓ ಹರಸಮ್ಮಾ,
ನೀನೆನಗೆ ಶುಭದ ಆಶೀರ್ವಾದ ಮೂರ್ತಿಯೌ:
ನಿನ್ನಡಿಗೆ ಇದೊ ಮಣಿದು ಬೀಳುವೆನು! ನನ್ನೊಳಿಹ
ಶಕ್ತಿಯುಕ್ತಿಗಳೆಲ್ಲ ನಿನ್ನ ಪದತೀರ್ಥದಲಿ
ಭಕ್ತಿಬಿಂದುಗಳಾಗಿ ಸಂಗಮಿಸಲಿ!
೩೦ – ೧೦ – ೧೯೩೧
ಕುಟೀಚಕ : ಕುಟೀಚಕ*
ಸಾಕು ಈ ಬಹೂದಕ:
ಆಗು ನೀ ಕುಟೀಚಕ,
ಓ ನನ್ನ ಮಾನಸಾ!
ಅಲ್ಲಿ ಇಲ್ಲಿ ಅಲೆದುದಾಯ್ತು
ಅವರ ಇವರ ಕಂಡುದಾಯ್ತು
ಅದನು ಇದನು ಓದಿಯಾಯ್ತು
ಹುಡುಕಿ ತಡಕಿ ನೋಡಿಯಾಯ್ತು!
ಓ ನನ್ನ ಮಾನಸಾ,
ಸಾಕು ಈ ಬಹೂದಕ:
ಆಗು ನೀ ಕುಟೀಚಕ!
ಸಹ್ಯ ಹೈಮ ಅದ್ರಿಗಳಲಿ
ಬದರಿಕಾ ಕಾಶಿಗಳಲಿ
ರಾಮೇಶ್ವರ ಪೂರಿಗಳಲಿ
ಜಾತ್ರೆಯಾಯ್ತು ತೊಳಲಿ ತೊಳಲಿ!
ಓ ನನ್ನ ಮಾನಸಾ,
ಸಾಕು ಈ ಬಹೂದಕ:
ಆಗು ನೀ ಕುಟೀಚಕ!
ಕ್ಷೇತ್ರ ಯಾವುದಾದರೇನು?
ತೀರ್ಥ ಯಾವುದಾದರೇನು?
ದೇವರಾವುದಾದರೇನು?
ಅದೇ ನೀನು, ಇದೇ ನಾನು!
ಓ ನನ್ನ ಮಾನಸಾ,
ಸಾಕು ಈ ಬಹೂದಕ:
ಆಗು ನೀ ಕುಟೀಚಕ!
ಎಲ್ಲೆಲ್ಲೂ ಇರುವ ನಿನ್ನ,
ಗುರುವಿನಡಿಯ ಗುಡಿಯ ನಿನ್ನ,
ಅಲ್ಲಿ ಇಲ್ಲಿ ಅರಸಿ, ನನ್ನ
ಚರಣಕಾಯ್ತು ಅರಿವ ಬನ್ನ!
ಓ ನನ್ನ ಮಾನಸಾ
ಸಾಕು ಈ ಬಹೂದಕ:
ಆಗು ನೀ ಕುಟೀಚಕ!
೨೪ – ೬ – ೧೯೬೫

* ಸಾಧಕರಲ್ಲಿ ಎರಡು ವಿಧ; ಕುಟೀಚಕ, ಬಹೂದಕ, ಸಾಧಕರಲ್ಲಿ ಕೆಲವರಿದಾರೆ, ಅವರು ಬಹಳವಾಗಿ ತೀರ್ಥಯಾತ್ರೆ ಮಾಡುತ್ತಾರೆ. ಅವರು ಒಂದೇ ಜಾಗದಲ್ಲಿ ಬಹಳ ಕಾಲ ಇರಲಾರರು; ಅವರು ಅನೇಕ ತೀರ್ಥಸ್ಥಾನಗಳ ನೀರನ್ನು ಕುಡಿಯಲೇಬೇಕು. ಅವರೇ ಬಹೂದಕರು. ತೀರ್ಥಸ್ಥಾನಗಳನ್ನೆಲ್ಲ ಸುತ್ತಿ ಸುತ್ತಿ ತುಷ್ಟರಾದಾಗ; ಅವರು ಯಾವುದಾದರೂ ಒಂದು ಪ್ರದೇಶದಲ್ಲಿ ಕುಟೀರವನ್ನು ಕಟ್ಟಿಕೊಂಡು ವಾಸಿಸಲಾರಂಭಿಸುತ್ತಾರೆ. ಬಳಿಕ ನಿಶ್ಚಿಂತರಾಗಿ, ಚೇಷ್ಟಾ ಶೂನ್ಯರಾಗಿ ಭಗವಚ್ಚಿಂತನೆ ಮಾಡಲಾರಂಭಿಸುತ್ತಾರೆ. ಅವರೇ ಕುಟೀಚಕರು.
– ‘ಶ್ರೀರಾಮಕೃಷ್ಣ ವಚನವೇದ’
 ಕುಟೀಚಕ : ಸಂಧ್ಯಾಯಾತ್ರೆ
ಸಂಜೆಯಾಗಲು ತವಕಿಪುದು ಮನ
ದಕ್ಷಿಣೇಶ್ವರ ಯಾತ್ರೆಗೆ,
ಪರಮಹಂಸರ ತೀರ್ಥವಾಣಿಯ
ಪಂಚ ಅಮೃತದ ಪಾತ್ರೆಗೆ!
ಗುಪ್ತ ದಪ್ತರ ಬರೆಯುತಿರ್ಪ
ಮಹೇಂದ್ರಗುಪ್ತನ ನೋಡುವೆ;
ಪ್ರಶ್ನವರ್ಷದ ಕರೆಯುತಿರ್ಪ
ನರೇಂದ್ರವಾದವನಾಲಿಪೆ!
ಅತ್ತ ಕೇಶವಚಂದ್ರ ಸೇನನ
ಭಕ್ತಿ ನಮನವ ಕಾಣುವೆ;
ಇತ್ತ ಮತ್ತ ಗಿರೀಶಘೋಷನ
ಚಂದ್ರಚಿತ್ತದಿ ತೊಯ್ಯುವೆ!
ಸಂಜೆಯಾಗಲು ತವಕಿಪುದು ಮನ
ದಕ್ಷಿಣೇಶ್ವರ ಯಾತ್ರೆಗೆ,
ಪರಮಹಂಸರ ತೀರ್ಥವಾಣಿಯ
ಪಂಚ ಅಮೃತದ ಪಾತ್ರೆಗೆ!
೨೪ – ೧ – ೧೯೬೫
 ಕುಟೀಚಕ : ಮೊದಲ ಚರಣಗಳು

	೮

	ಜಗದಮ್ಮನಿರಬಹುದು
	೫೧

	ಜನನಿಯೇ, ವರುಷವೇಳರ ಹಿಂದೆ ನೀನಗಲಿ
	೯

	ಜೀವನವನಿತುಂ ಜಪವೆನಗಾಗಿರೆ
	೫೪

	ತೇಲಿಸೆನ್ನನು ತೇಲಿಸೆನ್ನನು
	೧೭

	ಧಿಮಿ ಧಿಮಿ ಧಿಮಿ ಕುಣಿ ಕುಣಿ ಕುಣಿ:
	೨೦

	ನನ್ನ ನಾಡಿಗಳಲ್ಲಿ ದಿವಾರಾತ್ರಿಯೂ ಪ್ರವಹಿಸುತ್ತಿರುವ
	೫೯

	ನಮಿಸುತೊಮ್ಮೆ, ನಮಿಸುತೊಮ್ಮೆ
	೬೨

	ನರ್ತಿಸು ಶಂಕರ, ಮತ್ತ ಭಯಂಕರ
	೩

	ನಾನಿನ್ನ ಶಿಶುವಾಗಿ ನಿನಗೊಂದು ಮುತ್ತಿಡುವೆ
	೨೩

	ನಿಡುಸುಯ್ದು ನದಿಯ ಈ – ದಡ ಹೇಳಿತು, ನೊಂದು
	೬೪

	ನೀನಿದನು ಎಂದು ಕಲಿಯುವೆ, ಹೇಳು, ಸಂನ್ಯಾಸಿ?
	೬

	ನೀನೆ ರಕ್ಷಿಸಬೇಕೊ
	೧೬

	ನೀನೊಲಿದರೆ ಸುಮಂಗಲ
	೪೦

	ನೆಚ್ಚಲೊಲ್ಲದು ಎದೆಯು
	೪

	ಪ್ರಥಮ ಕುಸುಮವಿದನರ್ಪಿಸುವೆ ನಿನಗೆ
	೧೫

	ಭವತಾರಿಣಿ ಜಗದಂಬೆಯ ಜಗನ್‌ಮಾತೃಲೀಲೆ
	೨೭

	ಮಣಿಯಲೆನ್ನ ಶಿರವು ನಿನ್ನ
	೫೫

	ರೋಮರೋಮದಿ ನಿಮಿರೆ ಭಾವವಿದ್ಯುತ್ತು
	೩೩

	ಲೋಕದ ಪಾರಾವಾರದ ತೀರದಿ
	೫೭

	ವ್ಯೋಮ ಸಂಭವರಿಲ್ಲಿ ಸಂಚರಿಸುತಿಹರಯ್ಯ:
	೧೮

	ಶತ – ಪಥ, ಶತ – ಪಥ, ಶತ – ಪಥ
	೩೦

	ಶ್ರೀ ಗುರುದೇವನಿಗೆರಗುವೆನು
	೧

	ಸಾಕು ಈ ಬಹೂದಕ
	೪೯

	ಸಂಜೆಯಾಗಲು ತವಕಿಪುದು ಮನ
	೪೮

	ಸೃಷ್ಟಿಯಲಿ ಸೃಷ್ಟಿಕರ್ತನು; ಕವಿಯು ಕವನದಲಿ;
	೧೩

	ಸೋಲು, ಸೋಲು, ಸೋಲು, ಸೋಲು!
	೭

	ಸ್ವಪ್ನವೆಂದಿತು – ನಾನು ಮುಕ್ತನು; ನಿಯಮ ಪಥ್ಯ
	೬೪

	ಸ್ವಾಗತಂ ಕೌಸಲೆಯ ಕಂದಂಗೆ!
	೨೫

	ಹಗಲಿನಲಿ ಬಂದರೈ
	೬೦

	ಹಾಡಲು ನೀನೆನಗಾಣತಿಗೈಯೆ
	೬೧

	ಹೆಡೆಯೆತ್ತುವುದಯ್ ತುಳಿದರೆ ಹಾವು
	೪೩

	ಹೆದರಬೇಡ, ನನ್ನ ದೇಹ
	೨೨

	ಹೊಮ್ಮುತಿದೆ ಮೂಡಣದಿ ಹೊಂಬೆಳಗರುಣ ಕಾಂತಿ
	೪೬


ಕುಟೀಚಕ : ಸತ್ಯದ ಸಂಯಮ*
ಸ್ವಪ್ನವೆಂದಿತು – “ನಾನು ಮುಕ್ತನು; ನಿಯಮಪಥ್ಯ
ನನಗಿಲ್ಲ.” ಸತ್ಯವೆಂದಿತು – “ಅದಕೆ ನೀ ಮಿಥ್ಯಾ!”
ಸ್ವಪ್ನವೆಂದಿತು – “ನೀನಸಂಖ್ಯ ಶೃಂಖಲಾಬದ್ಧ!”
ಸತ್ಯವೆಂದಿತು – “ಅದಕೆ ನಾನೆಲ್ಲರಿಗೆ ಬುದ್ಧ!”
೧೨ – ೯ – ೧೯೩೪

* ರವೀಂದ್ರರಿಂದ
ಕುಟೀಚಕ : ನಮಿಸುತೊಮ್ಮೆ*
ನಮಿಸುತೊಮ್ಮೆ ನಮಿಸುತೊಮ್ಮೆ
ನಮಿಸುತೊಮ್ಮೆ ನಿನಗೆ, ಪ್ರಭೂ,
ಎನ್ನ ಜೀವತೀರ್ಥವೆಲ್ಲ
ಧಾರೆ ಧಾರೆ ಧಾರೆಯಾಗಿ
ನಿನ್ನ ಚರಣಕಂಜದೆದೆಗೆ
ಬಾಷ್ಪದಂತೆ ಸುರಿಯಲಿ,
ತುಂಬಿ ಹರಿಯಲಿ!
ನಮಿಸುತೊಮ್ಮೆ ನಮಿಸುತೊಮ್ಮೆ
ನಮಿಸುತೊಮ್ಮೆ ನಿನಗೆ, ಪ್ರಭೂ,
ಸಲಿಲರಸದ ಭಾರದಿಂದೆ
ಮಣಿದು ಗಿರಿಯ ಬನದ ಮೇಲೆ
ಚಲಿಪ ಮಳೆಯ ಮುಗಿಲಿನಂತೆ
ಎನ್ನ ಮನವು ಬಾಗಲಿ,
ನಿನ್ನದಾಗಲಿ!
ನಮಿಸುತೊಮ್ಮೆ ನಮಿಸುತೊಮ್ಮೆ
ನಮಿಸುತೊಮ್ಮೆ ನಿನಗೆ, ಪ್ರಭೂ,
ಎನ್ನ ಗಾನ ಮಣಿಗಳೆಲ್ಲ
ವರ್ಣಗಳನು ಒಂದುಗೂಡಿ
ತಾನ ತಾನ ತಾನವಾಗಿ
ಮೌನವನಧಿಗಿಳಿಯಲಿ,
ಅನಂತಕಿಳಿಯಲಿ!
ನಮಿಸುತೊಮ್ಮೆ ನಮಿಸುತೊಮ್ಮೆ
ನಮಿಸುತೊಮ್ಮೆ ನಿನಗೆ, ಪ್ರಭೂ,
ಮನೆಯ ನೆನೆದು ಹಗಲು ಇರುಳು
ಹಾರುವಂಚೆವಿಂಡಿನಂತೆ
ಪ್ರಾಣಪಕ್ಷಿ ರೆಂಕೆಗೆದರಿ
ಅಪಾರದೆಡೆಗೆ ಹಾರಲಿ,
ನಿನ್ನ ಸೇರಲಿ!
೧೧ – ೨ – ೧೯೩೪

* ರವೀಂದ್ರರ ಗೀತಾಂಜಲಿ – ೧೦೩
ಕುಟೀಚಕ : ನನ್ನಮ್ಮ ಜಗದಮ್ಮ!
ಜಗದಮ್ಮನಿರಬಹುದು:
ಗೊತ್ತೆ ನನಗೇನು?
ನನಗೆ ಗೊತ್ತಿಹುದೊಂದೆ:
ನನ್ನಮ್ಮ ನೀನು!
ನಿನಗೆ ನಾನೊಬ್ಬನೆಯೆ
ಏಕೈಕ ಪುತ್ರ:
ನಿನ್ನ ಸಂಪೂರ್ಣವೂ, –
ಮತ್ತಾರಿಗಿಲ್ಲವೆನೆ,
ಮತ್ತಾರು ಇಲ್ಲ ಎನೆ, –
ಮೀಸಲೆನಗೊಬ್ಬನಿಗೆ
ಏಕಮಾತ್ರ!
ಲೋಕಕಿರುವುದು ನೀನು
ಮತ್ತು ನಾನು;
ವಿಶ್ವವಿರುವುದು ನಿನಗೆ
ಮತ್ತು ನನಗೆ!
ಪೂರ್ಣೆ ನೀ; ಪೂರ್ಣ ನಾ.
ನಿನ್ನ ಪೂರ್ಣವು ನನಗೆ,
ನನ್ನ ಪೂರ್ಣವು ನಿನಗೆ,
ಅನ್ಯವೆಂಬುದೆ ಇಲ್ಲ
ಒಂದು ಚೂರ್ಣ:
ನನ್ನೆಲ್ಲ ಕಣಕದಲಿ
ನೀನೆ ಹೂರ್ಣ!
ಆ ಅವಳು ಈ ಇವಳು
ಆ ಅವನು ಈ ಇವನು
ನನ್ನಂತೆ ಅಂದರೂ
ಅದೂ ಪೂರ್ಣಸತ್ಯ!
ಪೂರ್ಣತ್ವ ವಿಶ್ವದಲಿ
ಪೂರ್ಣತಾ ದೃಷ್ಟಿಯಲಿ
ಅಂಶವೆಯೆ ಮಿಥ್ಯಾ:
ಅಂಶದಲಿ ಪೂರ್ಣವೂ ಪೂರ್ಣ!
ಪೂರ್ಣದಲಿ ಅಂಶವೂ ಪೂರ್ಣ!
೨೬ – ೮ – ೧೯೬೫
ಕುಟೀಚಕ : ಶ್ರೀರಾಮಕೃಷ್ಣ ಸುಪ್ರಭಾತಂ
೧
ಹೊಮ್ಮುತಿದೆ ಮೂಡಣದಿ ಹೊಂಬೆಳಗರುಣಕಾಂತಿ;
ಓಡುತಿದೆ ಹಿಂಜರಿದು ತಿಮಿರದ ತಮೋಭ್ರಾಂತಿ;
ತುಂಬುತಿದೆ ತ್ರೈಭುವನಮಂ ಚೈತನ್ಯಶಾಂತಿ:
ಶ್ರೀರಾಮಕೃಷ್ಣ ಪ್ರಭೋ ತವ ಸುಪ್ರಭಾತಂ!
೨
ತ್ರೇತೆಯೊಳ್ ಶ್ರೀರಾಮನೋಲವತರಿಸಿ ಬಂದೆ;
ದ್ವಾಪರದೊಳಾ ಕೃಷ್ಣ ಶ್ರೀರೂಪದಲಿ ನಿಂದೆ;
ಸರ್ವಧರ್ಮಾವತಾರಂ ಕಲಿಯುಗದಿ ಸಂದೆ:
ಶ್ರೀರಾಮಕೃಷ್ಣ ಪ್ರಭೋ ತವ ಸುಪ್ರಭಾತಂ!
೩
ನಜರೇತಿನಲ್ಲಿ ಯೇಸುಸ್ವಾಮಿಯಾಗಿದ್ದೆ;
ನದಿಯದೊಳ್ ಶ್ರೀಕೃಷ್ಣ ಚೈತನ್ಯನಾಗಿದ್ದೆ:
ಮತ್ತೆ ಭಾರತದಲ್ಲಿ ನೀ ಮೈದೋರುತೆದ್ದೆ:
ಶ್ರೀರಾಮಕೃಷ್ಣ ಪ್ರಭೋ ತವ ಸುಪ್ರಭಾತಂ!
೪
ನಿನ್ನಿಂದೆ ಪೃಥಿವಿಯಿಂದೋಡಿತು ಮತಭ್ರಾಂತಿ;
ನಿನ್ನಿಂದೆ ಮಾನವಂಗಾದುದು ಸಹನೆ ಶಾಂತಿ;
ನಿನ್ನಿಂದೆ ಅಧ್ಯಾತ್ಮವೈಜ್ಞಾನಿಕ ಕ್ರಾಂತಿ:
ಶ್ರೀರಾಮಕೃಷ್ಣ ಪ್ರಭೋ ತವ ಸುಪ್ರಭಾತಂ!
೫
ಸಕಲ ತತ್ತ್ವದ ಸಾರ ಶ್ರೀಮೂರ್ತಿ ನೀನಾದೆ;
ಸರ್ವ ಮತಧರ್ಮ ಜೀವಜ್ಯೋತಿ ನೀನಾದೆ;
ಸರ್ವಾವತಾರ ಸಂಪೂರ್ಣ ವಿಭು ನೀನಾದೆ:
ಶ್ರೀರಾಮಕೃಷ್ಣ ಪ್ರಭೋ ತವ ಸುಪ್ರಭಾತಂ!
೬
ಸ್ವಾಗತಿಸುತಿವೆ ಪಕ್ಷಿಛಂದಂ ನಮೋನಮಃ!
ಸ್ವಾಗತಿಸುತಿವೆ ಪುಷ್ಪವೃಂದಂ ನಮೋನಮಃ!
ಸ್ವಾಗತಿಸುತಿವೆ ಕೋಟಿ ಹೃದಯಂ ನಮೋನಮಃ!
ಶ್ರೀರಾಮಕೃಷ್ಣ ಪ್ರಭೋ ತವ ಸುಪ್ರಭಾತಂ!
೨೯ – ೧೧ – ೧೯೬೩
 
ಕುಟೀಚಕ : ಮುಕ್ತನ ಗೀತೆ*
೧
ಹೆಡೆಯೆತ್ತುವುದಯ್ ತುಳಿದರೆ ಹಾವು.
ಉಜ್ಜ್ವಲಿಸುವುದಯ್ ಕೆಣಕಲ್ ಬೆಂಕಿ,
ಪ್ರತಿರಣಿಸುವುದಯ್ ಮರುಭೂಮಿಯ ಬಾನ್
ಗರ್ಜಿಪ ಕೇಸರಿ ಕೋಪವ ತಾನ್:
೨
ಸೀಳಲ್ ತನ್ನನ್ ಸಿಡಿಲಿನ ಮಿಂಚು
ಮುಗಿಲೂ ಮಳೆಗರೆವುದು ಭೋರೆಂದು;
ಅಂತಃಕರಣವ ಕಡೆಯೆ ಮಹಾತ್ಮನು
ತನ್ನುತ್ತಮತನವನೆ ತೋರುವನು:
೩
ಕಣ್ ಮಂಜಾಗಲಿ, ಎದೆ ಬಲಗುಂದಲಿ,
ಕೆಳೆ ಕೈಬಿಡಲಿ,
ಒಲವೂ ಆಗಲಿ ವಿದ್ರೋಹಿ,
ಕೋಟಲೆ ಕೋಟಿಯ ತಂದೊಡ್ಡಲಿ ವಿಧಿ,
ಕಗ್ಗತ್ತಲೆ ಕವಿಯಲಿ ದಾರಿಯ ಕಟ್ಟಿ –
೪
ಸರ್ವಸೃಷ್ಟಿಯೂ ನಿನ್ನ ವಿನಾಶಕೆ
ಬದ್ಧಭ್ರುಕುಟಿಯಲಿ
ಸಂಚು ಹೂಡಿದರೂ ಏನಂತೆ,
ಓ ನನ್ನಾತ್ಮಾ,
ಅರಿ; ನೀನೆಂದೂ ಭವ್ಯ!
೫
ಮುಂದಕೆ ಮುಂದಕೆ ಮುಂದಕೆ ಮುಂದೆ
ಹಿಂದಕೆ ತಿರುಗದೆ, ಎಡ ಬಲ ನೋಡದೆ,
ಮುಂದೆ ಮುಂದೆ ಮುಂದೆ
ಗುರಿ ಕಣ್ಣಾಗಿರೆ ನುಗ್ಗಿಯೆ ನಡೆ ಮುಂದೆ!
೬
ಸುರನಲ್ಲ, ನರನಲ್ಲ, ಪಶುವಲ್ಲ ನಾನು;
ತನುವಲ್ಲ, ಮನವಲ್ಲ, ಗಂಡಲ್ಲ, ಹೆಣ್ಣಲ್ಲ.
ಬಾಯಿ ಮುಚ್ಚಿತೊ ವೇದ ಅಚ್ಚರಿಯ ಮೂರ್ಛೆಯಲಿ
ನನ್ನನರಿಯದೆ ಸೋತು; – ಸೋಹಮಸ್ಮಿ!
೭
ರವಿ ಶಶಿಗಳಿಗೆ ಮುನ್ನ, ಧರೆಗೆ ಮುನ್ನ,
ಉಲ್ಕೆಗಳಿಗೂ ಮುನ್ನ, ತಾರೆಗಳಿಗೂ ಮುನ್ನ,
ಕಾಲವಿನ್ನೂ ಕಣ್ಣು ತೆರೆಯಲಿಹ ಮುನ್ನ,
ಅಂದಿದ್ದೆ; ಇಂದಿಹೆನು;
ಇಹೆನಂತೆ ಮುಂದೆ ಎಂದೆಂದೂ!
೮
ಸುಂದರ ಪೃಥಿವಿ, ಪ್ರೋಜ್ವಲ ಸೂರ್ಯ,
ತಣ್ಗದಿರಿನ ಶಾಂತಿಯ ಚಂದ್ರ,
ತಾರಕಿತಾಕಾಶ,
ನಿಯತಿಯ ನಿಯಮದ ಬಂಧಿಗಳವಕೆ
ಬದುಕೆಲ್ಲಾ ಪಾಶ,
ಬಂಧನದಲ್ಲಿಯೆ ಅವರ ವಿನಾಶ.
೯
ಮಾನಸಮಾಯಾ ಸ್ವಪ್ನದ ಜಾಲ
ಸುತ್ತಿದೆ ಹಿಡಿದೆದೆ ಅವುಗಳನೆಲ್ಲ.
ಸೆರೆಬಿದ್ದಿವೆ ಚಿದ್‌ವೃತ್ತಿಯ ಓತಪ್ರೋತದಿ
ಸ್ವರ್ಗ, ನರಕ, ಭೂಮಿ, ಮೇಲು, ಕೀಳು ಎಲ್ಲ.
೧೦
ತಿಳಿ ನೀನ್; ಅದು ಬರಿ ಮೇಲಣ ಸಿಪ್ಪೆ: –
ಕಾಲ ದೇಶಗಳ ಕಾರ್ಯ ಕಾರಣಗಳ
ಮನೋ ಬುದ್ಧಿಗಳ ಮೀರಿಹ ನಾನು
ಈ ವಿಶ್ವಬ್ರಹ್ಮಾಂಡದ ಸಾಕ್ಷಿ!
೧೧
ಎರಡಲ್ಲ, ಬಹುವಲ್ಲ, ಇರುವುದು ಏಕ.
ನನ್ನೊಳೆ ಇಹವಾ ಅನೇಕ ಏಕ.
ದ್ವೇಷಿಸಲಾರೆ, ತ್ಯಜಿಸಲು ಒಲ್ಲೆ
ನನ್ನನು ನಾ:
ಒಲಿಯಲು ಮಾತ್ರವೆ ನಾ ಬಲ್ಲೆ!
೬ – ೩ – ೧೯೬೨

* ಸ್ವಾಮಿ ವಿವೇಕಾನಂದ ವಿರಚಿತದ ಅನುವಾದ
ಕುಟೀಚಕ : ಗಣೇಶ – ಕಾರ್ತಿಕೇಯ
ಕುಳಿತಿದ್ದರಿಬ್ಬರೂ ಭಗವತಿಯ ಹತ್ತಿರ
ಕಾರ್ತಿಕೇಯ, ಗಣೇಶ.
ಕೈಲಾಸದೆತ್ತರ
ಬೀರಿತ್ತು ಮಂದಹಾಸ!
ಭಗವತಿಯ ಕೊರಳಲ್ಲಿ ಝಗಝಗಿಸುತಿತ್ತು
ಕೋಟಿ ನಕ್ಷತ್ರಗಳ ಮೂದಲಿಪ ರತ್ನಹಾರ.
ತಾಯಳ್ಕರೆಯ ಕಂದರಿಬ್ಬರೂ, ವಿಘ್ನೇಶ, ಸ್ಕಂದ,
ನೋಡಿದ್ದರದನು ಬೆರಗಿನಾಶೆಯಿಂದ!
ಅದನರಿತು ನಕ್ಕು ನುಡಿದಳು ತಾಯಿ
“ನಿಮ್ಮಿಬ್ಬರಲಿ ಯಾರು ಈ ಬ್ರಹ್ಮಾಂಡವನು ಸುತ್ತಿ
ಮೊದಲು ಬರುವಿರೊ ಅವರಿಗೀ ಹಾರ!”
ಕೇಳಿದನೊ ಇಲ್ಲವೊ ಹೊರಟೆಬಿಟ್ಟನಾ ಕಾರ್ತಿಕೇಯ
ಕ್ಷಣವೊಂದನೂ ಕಳೆಯಲೊಲ್ಲದೆಯೆ
ನವಿಲನಾ ತನ್ನ ಶೀಘ್ರವಾಹನವನೇರಿ.
ತಮ್ಮ ಹೋದುದ ಕಂಡು ಇಲಿದೇರನಾ ಗಣಪ
ಮೆಲ್ಲನೆದ್ದನು; ಸಾವಕಾಶದಲಿ; ಅವಸರದ ಸುಳಿವಿಲ್ಲ.
ಆನೆಹೊಟ್ಟೆಯ ಹೊತ್ತು ದಪ್ಪದಪ್ಪನೆ ಹೆಜ್ಜೆಯಿಟ್ಟು
ಜಗದಂಬೆಯಂ ಪ್ರದಕ್ಷಿಣವಂದು,
ಸಾಷ್ಟಾಂಗವೆರಗಿ,
ತಾಯ ಚರಣದೆಡೆ ಹಾಕಿದನು ಪದ್ಮಾಸನ!
ವಿದ್ಯಾಧಿದೇವ ವಿಘ್ನೇಶನಿಗೆ ತಿಳಿಯದೇನು
ಅಮ್ಮನುದರದೊಳಿಹುದು ಈ ಬ್ರಹ್ಮಾಂಡವೆಂದು?
ದೇವಿ ಸುಪ್ರಸನ್ನೆ
ಕಂದನಾ ಸೊಂಡಿಲಿಗೆ ಮುತ್ತುಕೊಟ್ಟು
ತೊಡಿಸಿದಳು ತನ್ನ ಕಂಠಹಾರವನವನ ಕಂಠಸರಿ ಮೆರೆಯೆ.
ಬ್ರಹ್ಮಾಂಡವನು ಸುತ್ತಿ ಬಹಳ ಹೊತ್ತಿನಮೇಲೆ
ಅಮ್ಮನೆಡೆಗೈತಂದ ಕಾರ್ತಿಕೇಯ
ಬರ್ಹಿವೇಗವನಿಳಿದು ನೋಡುತಾನೆ:
ಅಮ್ಮನಾ ಹಾರವನು ಕೊರಳೊಳಗೆ ಧರಿಸಿ
ಅಣ್ಣನಾಗಲೆ ದಿಮ್ಮನೆಯೆ ಕುಳಿತಿದಾನೆ!
ಅರೆಕರುಬೊ! ಅರೆನಗೆಯೊ?
ಪೆಚ್ಚಾಗಿ ಮೊಳಗಿದನು ತನ್ನೊಳಗೆ ತಾನೆ
ಮೂದಲಿಸುವಂತೆ:
“ಆನೆ!
ಕುಳಿತೆ ಇದಾನೆ!”
೧೮ – ೩ – ೧೯೬೨
ಕುಟೀಚಕ : ಓ ಅಚಂಚಲಾ
ನೀ ಒಲಿದರೆ ಸುಮಂಗಲ;
ನೀ ಮುನಿದರೆ ಅಮಂಗಲ!
ಮತ್ತೆಲ್ಲಿಯ ತಾರಾಬಲ,
ಓ ಅಚಂಚಲಾ?
ನಿನ್ನ ಕರೆಯೆ ಸುಮಂಗಲ;
ನಿನ್ನ ಮರೆಯೆ ಅಮಂಗಲ!
ಇನ್ನೆತ್ತಣ ಗ್ರಹಗತಿ ಬಲ,
ಓ ಅಚಂಚಲಾ!
ನೀನಿರುವುದೆ ಸುಮಂಗಲ;
ನೀ ತೊರೆವುದೆ ಅಮಂಗಲ!
ನೀನೆ ಸಕಲ ಬಲಾಬಲ,
ಓ ಅಚಂಚಲಾ!
೧೫ – ೧೨ – ೧೯೬೧
ಕುಟೀಚಕ : ಎಂಟು ತಿಂಗಳು!
ಇದ್ದಕಿದ್ದಂತೆ
ತಮಗೆ ತಾವೆ
ನನ್ನ ಕೈ ಮುಗಿಯುತ್ತವೆ!
ಅದ್ಭುತಕೆ ಆಶ್ಚರ್ಯಕೆ ದಣಿದವೋಲಂತೆ
ನನ್ನ ಹಣೆ ಮಣಿಯುತ್ತದೆ!
ನನ್ನ ಶಿರವೊ ಅಮಲೇರಿದಂತೆ ಬಾಗಿ ಬಾಗಿ ನೆಲಕ್ಕೆರಗುತ್ತದೆ!
ನನ್ನ ಚೇತನ ಸಮಸ್ತವೂ ದಿವ್ಯಗೌರವಭಾರಕ್ಕೆ ಸೋತು ಜೋತು
ಪಾದ ಪಾತಾಳದೆಡೆಗೆ ಕುಸಿದು ಬೀಳುತ್ತದೆ!
ಪೂಜೆಗೆ ಪೊತ್ತಿಸಿದ ಕರ್ಪೂರಪರ್ವತ ಶಿಖರದಂತೆ
ನನ್ನ ಭಕ್ತಿಯ ಭವ್ಯಜ್ವಾಲೆ
ಲೋಕಲೋಕಗಳಾಚೆಯಾಕಾಶಕೇರಿ
ಕೈಲಾಸಗಳೆ ಕರಗುತ್ತವೆ,
ಮರ್ತ್ಯಕೆ ಧವಳ ಭಾಗೀರಥಿಯರವತರಿಸುವಂತೆ!
ರೋಮಾಂಚವನನುಭವಿಸುವ ಈ ಬದ್ಧ ಜೀವಕ್ಕೆ
ಕೃಪೆದೋರುತ್ತದೆ ಭಾವಬುದ್ಧಸಮಾಧಿ!
ಶ್ರೀಮಾತೆಯೊ ಸುಂದರಿ, ಸಮೀಪ ಷೋಡಶಿ;
ಶ್ರೀಗುರು ನವಯೌವನದಲಿ ಕಾಲಿಟ್ಟಿದ್ದಾ
ಹೊಂಬಣ್ಣದ ಮನ್ಮಥಮೂರ್ತಿ!
ಒಂದೆ ಮಂಚದಲಿ, ಮಲಗಿದರಂತೆ,
ಒಂದೆ ಹಾಸಿನಲಿ, ಪಕ್ಕಪಕ್ಕದಲಿ,
ಜ್ವಾಲಾಮುಖಿಯಾ ಲಾವಾಗ್ನಿಯ ಮಧ್ಯೆ
ಮಾಡಿದರಂತೆ ತಣ್ಣಗೆ ನಿದ್ದೆ!……..
ಮೈ ಸೋಂಕಿದರೂ ಸುಡಲಿಲ್ಲ.
ಸುಡುವಾ ಮಾತಿರಲಿ, ಬೇಗೆಯ ಸುಳಿವೂ ಇಲ್ಲ!
ಕಡೆಗೊಂದಿನಿತಾದರು ಮೈ ಬೆವರೂ ಇಲ್ಲ!
ಉದ್ವೇಗವೂ ಇಲ್ಲ;
ಪ್ರಯತ್ನವೂ ಇಲ್ಲ;
ಸಾಹಸಗೀಹಸದಾ ಕೆಚ್ಚೂ ಇನಿತಿಲ್ಲ!
ಹಸುಳೆಗಳೆರಡು ಒಂದೆ ತೊಟ್ಟಿಲಲಿ
ನಿದ್ದೆ ಮಾಳ್ಪವೊಲು ಇದ್ದರೊಟ್ಟಿನಲಿ……..
ದಿನವೊಂದೇ?
ದಿನವೆರಡೇ?
ಎಂಟು ತಿಂಗಳಂತೆಂಟು ತಿಂಗಳೂ!……..
ಇದುವರೆಗಿನ ಜಗದದ್ಭುತ ಕೋಟಿ ಪವಾಡಗಳೆಲ್ಲ
ನಾಚಿ ತಲೆತಗ್ಗಿಸಿ ಮೈಗರೆಯುವಂತಾಯ್ತಲಾ!
ಶ್ರೀಮಾತೆಗೊ? ಶ್ರೀಗುರುವಿಗೊ? ಯಾರಿಗೆ ಬೆರಗಾಗಲಿ ನಾನು? ..!!
ಓಂ! ನಮೋ ನಮೋ ನಮಃ! ಓಂ!
೧೨ – ೯ – ೧೯೬೧
ಕುಟೀಚಕ : ರಾಣಿಯ ಮೊಕದ್ದಮೆ
೧
ರೋಮರೋಮದಿ ನಿಮಿರೆ ಭಾವವಿದ್ಯುತ್ತು
ತುಳುಕಿ ಕಣ್ಣಿಂ ಪರಿಯೆ ಬಾಷ್ಪಭಾಗೀರಥಿ
ಕೇಳಿದಳು ಹುಚ್ಚು ಪೂಜಾರಿಯ ದಿವ್ಯಪೂಜೆಯ ಕಥೆಯ
ಮಥುರಬಾಬುವಿನತ್ತೆ, ರಾಸಮಣಿ, ರಾಣಿ:
“ನನ್ನೆಲ್ಲ ಚಿನ್ನ ಇಂದು ಚಿನ್ಮಯವಾಯ್ತು!
ಚಿದ್ಘನವಾಯ್ತು ನಾ ಕಟ್ಟಿಸಿದ ಕಲ್ಲುಮಣ್ಣು!
ಅಗಣ್ಯವಾಯ್ತು ನನ್ನ ಹಿರಿಯರ ಪುಣ್ಯದೇಳ್ಗೆ!
ದಕ್ಷೀಣೇಶ್ವರವಾಯ್ತು ಇನ್ನು ಲೋಕಕ್ಕೆ ಕಣ್ಣು!
ಕೃಪೆಯಾಗಿ
ಭಗವಂತನವತರಿಸಿದನು ಭಾರತದ ಬಾಳ್ಗೆ!
ಕೃತಕೃತ್ಯಳಾದೆ, ನಾ ಧನ್ಯಳಾದೆ!
ಲೋಕಕ್ಕೆ, ದೂರದೇಶದ ಕಂಡು ಕೇಳದ ಜನಕೆ,
ನಾ ಮಾನ್ಯಳಾದೆ, ಗುರುಪಾದ ಧೂಳಿಯಾದೆ!”
೨
ನಡೆದು ಬಂದಳು ರಾಣಿ ಮಂದಾಕಿನಿಯ ತೀರ್ಥಕ್ಕೆ.
ಮಿಂದಳುಟ್ಟಳು ಗಂಗೆ ಹೆಮ್ಮೆಪಡುವಂತೆ.
ಕೆಳದಿಯರು ಸೇವಕರು ಅಧಿಕಾರಿಗಳು ದಾರಿತೋರೆ
ಭವತಾರಿಣಿಯ ಬಳಿಗೆ ಭಕ್ತೆ ನಡೆದಳು ಮೆಟ್ಟಲೇರಿ.
ಪರಮಹಂಸರ ಪೂಜೆ ಸಾಗುತ್ತಿದ್ದುದ ಕಂಡು
ದೂರದಿಂ ಕೈಮುಗಿದುಕೊಂಡೆ, ಭಾವದಿಂ ತತ್ತರಿಸಿ,
ತೇಲಿದಂದದಿ ನಡೆದು ಮಣಿದಳು ಮಹೇಶ್ವರಿಯ ಚರಣತಲಕೆ.
೩
ದೇಗುಲವ ತುಂಬಿತ್ತು ನಾಗಸ್ವರದಿಂಚರ;
ಜೇಗಟೆಯ ನಾದಕೆ ಪ್ರಕಂಪಿಸಿತ್ತು ವಾಯುಮಂಡಲ;
ಗೋಡೆ ಗೋಡೆಗಳಿಂದೆ ಅನುರಣಿತವಾಗಿ
ಮೊಳಗಿತ್ತು ಘಂಟಾಮಹಾಧ್ವನಿ.
ಹೂವಿನ, ಗಂಧದ, ಧೂಪದ ಪರಿಮಳ
ದೈವಿಕ ಎಂಬಂತಿತ್ತು.
ಎಲ್ಲ ಅವತಾರಗಳೂ ಒಂದಾಗುತಲ್ಲಿ ನೆರೆದು
ನೋಡುತಿದ್ದರು ಆ ದಿವ್ಯ ಪೂಜೆಯನು.
ದೇವಿ ಭವತಾರಿಣಿಯೊಳೆಲ್ಲರೂ ಉದ್ಭವಿಸಿ
ಸ್ವೀಕರಿಸುತಿದ್ದರಾ ದಿವ್ಯಪೂಜೆಯನು.
ಪಂಚವಟಿ ವಟವೃಕ್ಷವಾಸಿ
ಆ ವೃಕ್ಷಭೈರವ ಕೂಡ ಬಾಗಿ ಕೈಮುಗಿದಿದ್ದನಲ್ಲಿ.
ಆ ಪೂಜೆಯಿಂದೆದ್ದ ಶಕ್ತಿರ್ಜ್ಯೋತಿ
ಲೋಕ ಲೋಕಾಂತರದ ಸಂದುಗೊಂದುಗಳಲ್ಲಿ
ಹೃದಯ ಹೃದಯಸ್ತರದ ಗುಹಾಂತರಾಳದಲ್ಲಿ
ಕತ್ತಲೆಯ ಕತ್ತರಿಸೆ ತನ್ನ ದಿವ್ಯಹಸ್ತವನೆತ್ತಿ
ಐರಾವತದ ಅಮೃತಮಯ ಚಾಮೀಕರದ ಕರದ
ಕಿರಣಚಾಮರವ ಬೀಸುತಿತ್ತು.
೪
ಪೂಜೆಯಂತ್ಯದಲಿ ರಾಣಿ ರಾಸಮಣಿ
ತನ್ನ ಬಯಕೆಯನರುಹೆ ಭಕ್ತಿ ವಿನಯದಲಿ,
ದೇವದುರ್ಲಭ ದಿವ್ಯ ಕಂಠದಿಂದೇಳ ತೊಡಗಿದುವು
ಭಕ್ತಿಗೀತಾ ಶ್ವೇತಸುಂದರ ಕಪೋತಗಳು
ವಿವಿಧ ರಾಗದ ಭಾವಮಯ ಗರಿಯ ಬಣ್ಣಗೆದರಿ!
ಹಾಡಿದನು ಭಕ್ತ;
ಆಲಿಸಿದಳಾ ಭಕ್ತೆ;
ಇಬ್ಬರಾನಂದವನು ಸವಿದಳಾ ಸಚ್ಚಿದಾನಂದೆ.
೫
ಇದೇನಿದೇನು?
ಬೆಚ್ಚಿದರು ಅಲ್ಲಿ ಸುತ್ತಮುತ್ತಲು ನೆರೆದ
ದೇವಾಲಯದ ಕಾರ್ಯಕರ್ತರುಗಳೆಲ್ಲ?
ಇದ್ದಕಿದ್ದಂತೆ
ಹಾಡ ನಿಲ್ಲಿಸಿ ಪರಮಹಂಸರು ಕಿನಿಸಿ ಗೊಣಗಿದರು:
“ಇಲ್ಲಿಯೂ ಅದೆ ಯೋಚನೆ!
ಮೂರು ಹೊತ್ತೂ ಮೊಕದ್ದಮೆ!”
‘ಮಾರುಕಟ್ಟೆಯ ಮಾಡುವಿರ ನನ್ನ ತಂದೆಯ ಮನೆಯ?’
ಎಂದು ಶತಮಾನಗಳ ಹಿಂದೊಮ್ಮೆ
ದೇಗುಲದಿ ಬೇಹಾರಿಗಳನೆಳ್ಬಟ್ಟಿದುದನಿಂದು
ಪುನರಭಿನಯಿಸುವಂತೆ,
ತಟ್ಟಿದರು ಕೆನ್ನೆಗೊಂದೆಚ್ಚರಿಕೆಯನಾ ರಾಣಿಗೆ!
“ಹಿಡಿದು ಕೊಳ್ಳಿರೊ ಹಿಡಿದುಕೊಳ್ಳಿ,
ಹುಚ್ಚು ಪೂಜಾರಿಯನು!”
“ರಾಣಿಗವಮಾನವಾಯ್ತಲಾ!”
“ಹಾಳು ಭಟ್ಟಾಚಾರಿ!”.
“ತಳ್ಳಿರವನನು ದೇವಮಂದಿರದಾಚೆ!”
ಎನುತೆ ನಾನಾ ಮಂದಿ ನುಗ್ಗಿತಾ ಕಡೆಗೆ.
೬
ಇಂತಿಂತಿಂತು
ಕ್ಷುಬ್ಧಗೊಂಡಿರಲಲ್ಲಿ ನೆನೆದರೆಲ್ಲರೂ, –
ತಣ್ಣಗಿದ್ದವರೆಂದರಿಬ್ಬರೆ:
ಏಟುಕೊಟ್ಟಾ ಭಕ್ತ, ಏಟುತಿಂದಾ ರಾಣಿ!
ಏನನಾಹುತ ನಡೆಯಲಿಲ್ಲೆಂಬಂತೆ ರಾಣಿ
“ಭಟ್ಟಾಚಾರ್ಯರಾವ ತಪ್ಪನು ಮಾಡಿದವರಲ್ಲ.”
ಎಂದು ತೋರುತಾ ಭವತಾರಿಣಿಯ ನಗುವ ಮೂರ್ತಿಯನು,
ಮುಂದುವರಿದಳು ಮತ್ತೆ ಗಂಭೀರಧ್ವನಿಯಿಂದೆ
“ನನ್ನ ತಪ್ಪಿಗೆ ಶಿಕ್ಷೆ ವಿಧಿಸಿದಳು ತಾಯಿ.
ನಡೆಯಿರಾಚೆ!
ನೀವವರ ಮುಟ್ಟಿದರೆ ಕೆಟ್ಟೀರಿ!”
ರಾಣಿಯಾಜ್ಞೆಗೆ ಹೆದರಿ ಹಿಂಜರಿದರೆಲ್ಲರೂ
ನಡೆದ ಘಟನೆಗೆ ಬಿಲ್ಲು ಬೆರಗಾಗಿ:
ಮತ್ತೆ
ಹಾಡ ತೊಡಗಿದನು ಭಕ್ತ, ದಿವ್ಯೋನ್ಮತ್ತ.
ಮತ್ತೆ
ಆಲಿಸಿದಳಾ ಭಕ್ತೆ, ಭಾವೋನ್ಮತ್ತೆ;
ಇಬ್ಬರಾನಂದವನು ಸವಿದು ವಾತ್ಸಲ್ಯಚಿತ್ತೆ,
ಜಗದಂಬೆ,
ಆನಂದಮಯಿಯಾದಳಾ ದೇವಿ ಸಚ್ಚಿದಾನಂದೆ!
೨ – ೭ – ೧೯೫೯
ಕುಟೀಚಕ : ಮಥುರನ ದರ್ಶನ*
ಶತ – ಪಥ, ಶತ – ಪಥ, ಶತ – ಪಥ,
ಅತ್ತಿಂದಿತ್ತ ಇತ್ತಿಂದತ್ತ
ಹಿಂದೆ ಮುಂದೆ, ಹಿಂದೆ ಮುಂದೆ, ಹಿಂದೆ ಮುಂದೆ
ತಿರುಗುತ್ತಿದ್ದನು ಪೂಜಾರಿ:
ಅತ್ತಿಂದಿತ್ತ – ಕಾಲಿ!
ಇತ್ತಿಂದತ್ತ – ಕಾಪಾಲಿ!
ಕಾಳಿ, ಶಿವ; ಕಾಳಿ, ಶಿವ; ಕಾಳಿ, ಶಿವ!
ಶಿವ, ಕಾಳಿ; ಶಿವ, ಕಾಳಿ; ಶಿವ, ಕಾಳಿ!
ಬೆಚ್ಚಿ ಬಿದ್ದನು ಮಥುರಬಾಬು:
“ಏನಚ್ಚರಿ! ಏನಚ್ಚರಿ! ಏನದ್ಭುತ! ಇದು ನಿಜವೆ!
ಎಚ್ಚತ್ತಿರುವೆನೊ? ಕನಸೊ ನನಸೊ ಕಣಸೊ?”
ಕಣ್ಣುಜ್ಜಿಕೊಂಡನು ರಾಣಿ ರಾಸಮಣಿಯ ಅಳಿಯ;
ನಿಟ್ಟಿಸಿದನು ಮತ್ತೆ.
ಕನಸಲ್ಲ, ಕನಸಲ್ಲ, ಎಚ್ಚತ್ತಿಹನೈಸೆ!
ಕಾಣುತ್ತಿದೆ ಹರಿಯುತ್ತಿಹಳದೊ ಮಂದಾಕಿನಿ ಗಂಗೆ;
ಪಂಚವಟಿಯ ಕುಟಜಗಳದೊ, ಉಲಿಯುತ್ತಿವೆ ಹಕ್ಕಿ;
ಇದೆ ದಕ್ಷಿಣೇಶ್ವರ ಕಾಳಿಯ ಗುಡಿ;
ಇದಿರಿಗೆ ಕಾಣುತ್ತಿದೆ ಶಿವದೇವಾಲಯ ಪಂಕ್ತಿ.
‘ಎಚ್ಚತ್ತಿಹೆ; ಎಚ್ಚತ್ತಿಹೆ; ದಿಟ, ಕನಸಲ್ಲ!’
ದಿಟ್ಟಿಸಿದನು ಮತ್ತೆ.
ಶತ – ಪಥ, ಶತ – ಪಥ, ಶತ – ಪಥ,
ಅತ್ತಿಂದಿತ್ತ ಇತ್ತಿಂದತ್ತ
ನಡೆಯುತ್ತಿರುವನು ಪೂಜಾರಿ:
ನಡೆದರೆ ಇತ್ತಿಂದತ್ತ – ಅದೊ ಕಂಡಳು ಕಾಳಿ!
ನಡೆದರೆ ಅತ್ತಿಂದಿತ್ತ – ಅದೊ ಕಂಡನು ಕಾಪಾಲಿ!
ಶಿವ, ಕಾಳಿ; ಶಿವ, ಕಾಳಿ; ಶಿವ, ಕಾಳಿ;
ಕಾಳಿ, ಶಿವ; ಕಾಳಿ, ಶಿವ; ಕಾಳಿ, ಶಿವ!
ತನ್ನ ಸೌದಧಿ ಕುಳಿತು ರಾಣಿ ರಾಸಮಣಿಯ ಅಳಿಯ
ನೋಡಿದನಾ ಅದ್ಭುತವ:
ಚರ್ಮಾಂಬರ, ಶ್ವೇತಭಸ್ಮಧರ, ಫಣಿಸುಂದರ, ಚಂದ್ರಶೇಖರ,
ಇತ್ತಿಂದತ್ತ!
ಭವತಾರಿಣಿ, ನರಮುಂಡಮಾಲಿನಿ, ಕಾಳಮೇಘವರ್ಣನಿ, ಜಗಜ್ಜನನಿ,
ಅತ್ತಿಂದಿತ್ತ!
ದಿಗ್ಗನೆದ್ದನು ಮಥುರಬಾಬು:
ಮರೆತನು ತಾ ರಾಸಮಣಿಯ ಅಳಿಯನೆಂದು;
ಮರೆತನು ತಾ ದಕ್ಷಿಣೇಶ್ವರದೊಡೆಯನೆಂದು;
ಮರೆತನು ತಾ ವಂಗದೇಶದ ಸುಪ್ರತಿಷ್ಠ ಶ್ರೀಮಂತನೆಂದು!
ದಿಗ್ಗನೆದ್ದೋಡಿದನು ಪೂಜಾರಿಯೆಡೆಗೆ;
ದಿಂಡುರುಳಿ ಕಾಲ್ವಿಡಿದು ತೊದಲಿದನು ಬಿಕ್ಕಿ ಬಿಕ್ಕಿ:
“ದೇವದೇವ ಹೇ ಮಹಾದೇವ!
ಹೇ ಜಗನ್ಮಾತೆ ಚಿನ್ಮಯೀ!….”
“ಏನಿದೇನಿದು ನೀನು ಮಾಡುತ್ತಿರುವುದು,
ರಾಣಿ ಅಳಿಯ ತಾನಾಗಿ?
ಏಳು, ಬೇಗೇಳು, ಕಂಡರೇನೆನ್ನುವರು ಜನ?
ಸಣ್ಣ ಭಟ್ಟಾಚಾರಿ ಮಾಟಮಾಡಿಹನೆಂಬರು!
ಏಳು, ಬೇಗೇಳು!”
“ಇಲ್ಲ, ಇನ್ನು ನೀವೆನ್ನ ವಂಚಿಸಲಾರಿರಿ;
ನಾ ಕಂಡೆನೆಲ್ಲವನು ಮರೆಯಿಂದ:
ನೀವೆ ಶಿವ, ನೀವೆ ಕಾಳಿ;
ಇತ್ತಿಂದತ್ತ ನಡೆದಾಗ ಕಾಳಿ;
ಅತ್ತಿಂದಿತ್ತ ನಡೆದಾಗ ಶಿವ!
ಕಂಡು ನಾ ಧನ್ಯನಾದೆ.”
“ಏನ ಕಂಡೆಯೊ ನೀನು ನಾನೇನ ಬಲ್ಲೆ?
ಎಲ್ಲವೂ ಜಗದಂಬೆ ತಾಯಿಯಾ ಲೀಲೆ!
ಏಳು ಬೇಗೇಳೇಳು!”
ಅಭಿಷೇಕಿಸಿತು ಮಹಾದೇವನಡಿಗಳಂ
ಶ್ರೀಮಂತ ಧನ್ಯಬಾಷ್ಪ!
ಹರಸಿತ್ತು ಭಕ್ತಶ್ರೀಮಂತನಂ
ಭವತಾರಿಣಿಯ ಕೃಪಾಹಸ್ತಪುಷ್ಪ!
೧೯ – ೭ – ೧೯೫೯

* ಮಥುರಾನಾಥನು ಪರಮಹಂಸರಲ್ಲಿ ಕಂಡ ಕಾಣ್ಕೆ.
ಕುಟೀಚಕ : ಈವೊತ್ತೊಂದು ದಿನ!
ಈವೊತ್ತೊಂದು ದಿನ
ಸುಮ್ಮನಿದ್ದು ಬಿಡು, ಮನ!
ಏನಾದರು ಮಾಡಲಿ ಆಳು;
ಎಲ್ಲಾದರು ಆಗಲಿ ಹಾಳು:
ಈವೊತ್ತೊಂದು ದಿನ
ಸುಮ್ಮನಿದ್ದು ಬಿಡು, ಮನ!
ಉದ್ಯಾನ ದಾರಿಯನು
ಎಂತು ಗುಡಿಸಿಹರೆಂದು
ನೋಡಬೇಡ;
ಗುಡಿಸಿದ್ದರೂ, ಇಲ್ಲಿ
ಏಕೆ ಕಸ?
ಎಂಬ ಪ್ರಶ್ನೆಯ ಗೋಜೆ
ನಿನಗೆ ಬೇಡ!
ಕೊಟ್ಟಿಗೆಯ ಆಕಳಿಗೆ
ಹುಲ್ಲು ತಂದರೆ? – ಎಂದು
ಕೇಳಬೇಡ;
ಒಗೆದ ಬಟ್ಟೆಯೊಳೇಕೆ
ಇಷ್ಟು ಕೊಳೆ? ಎಂದೇನು
ಕೇಳಬೇಡ;
ಮೈ ತೊಳೆದರೇನಂತೆ?
ಬಿಟ್ಟರೇನಂತೆ?
ನಾಯ ಮೆಯ್ಯನು ಮೂಸಿ
ನೋಡಬೇಡ!
ಈವೊತ್ತೊಂದು ದಿನ,
ದಮ್ಮಯ್ಯ, ಓ ಮನ,
ಗಟ್ಟಿ ಮನಸನು ಮಾಡಿ,
ಗುರುಪಾದವನು ನೆನೆದು, ಕೂಡಿ,
ಸುಖವಾಗಿರು!
ಎಲ್ಲಕೂ ಮಿಗಿಲಾಗಿ
ಸುಮ್‌ಮ್‌ಮ್ಮನಿರು!!
೨೭ – ೬ – ೧೯೫೯
ಕುಟೀಚಕ : ಮಾತೆ ಮೇರಿ – ಮಗು ಯೇಸು*
ಭವತಾರಿಣಿ ಜಗದಂಬೆಯ ಜಗನ್‌ಮಾತೃಲೀಲೆ
ಭುವನಶಿಶುವನೆದೆಗೆ ಒತ್ತಿ ದೀಕ್ಷೆ ನಿಂತವೋಲೆ
ಕ್ರಿಸ್ತಶಿಶುವನೆತ್ತಿಕೊಂಡ ತಾಯಿತನವೆ ಮೇರಿ
ನಿಂತಿಹಳದೊ ತೇರಿನಂತೆ ಕೃಪೆಯ ತವರ ತೋರಿ!
ತಳಿರ ಬೆರಳ ಮುದ್ದು ಕೈಯ ಚೆಲುವ ಕಂದ ಯೇಸು
“ತಾಯಿಯೆದೆಯನಪ್ಪಿಕೊಳಲು ಎಲ್ಲ ಅಹುದು ಲೇಸು;
ನಂಬು; ದಿವ್ಯ ನಿರ್ಭರತೆಗೆ ನಾನೆ ಅಮರಸಾಕ್ಷಿ!”
ಎಂಬ ವೇದವೊರೆವುವವನ ಅಮೃತ ತೃಪ್ತ ಅಕ್ಷಿ.
ಹಿಂದೆ ಗೋಕುಲದಲಿ ಅಮ್ಮ ಆ ಯಶೋದೆ ಇಂತೆ
ವಕ್ಷರಕ್ಷೆಯಾದಳಲ್ತೆ ಅಳರೆ ಕಂಸ ಚಿಂತೆ?
ಜಗದ್ ರಕ್ಷಕರಿಗೆ ರಕ್ಷೆ ಮೇರಿ ಮೇಣ್ ಯಶೋದೆ
ಇರಲು ನೀನು ರಾಮ ಕೃಷ್ಣ ಬುದ್ಧ ಕ್ರಿಸ್ತನಾದೆ!
ದಿವ್ಯಕೃಪೆಯ ಕೌಂಕುಳಲ್ಲಿ ದೀನ ಮರ್ತ್ಯಪ್ರಾರ್ಥನೆ
ಕುಳಿತು ಮುಗ್ಧಮಿರ್ಪವೊಲೀ ಬಾಲಕ್ರಿಸ್ತ ವರ್ತನೆ
ಲೋಕಲೋಕಗಳಿಗೆ ನೀಡುತಿಹುದು ಧೈರ್ಯ ಶಾಂತಿಯ,
ಒಲವು ಚೆಲುವು ಸೂಸುತಿರುವ ತನ್ನ ಕಣ್ಣ ಕಾಂತಿಯ!
“ಇಹಳು ತಾಯಿ; ಹೊರೆವುದವಳ ಹಾಲತೊಟ್ಟಿಲೆಂದು
ನಂಬಿ ಬಾಳು; ತುಂಬಿ ಬದುಕು; ಅವಳು ಪ್ರೇಮಸಿಂಧು!”
ಚಿತ್ರದೊಳಿಹ ಮುದ್ದು ಕೈಯೆ ವರದ ಹಸ್ತವಾಗಿ
ಶ್ರದ್ಧೆ ಅಭಯ ತರಲಿ, ಓ ಕಿಶೋರ ಕ್ರಿಸ್ತಯೋಗಿ!
೧೨ – ೨ – ೧೯೫೪

* ಒಂದು ಬಣ್ಣದ ಚಿತ್ರದಿಂದ ಪ್ರೇರಿತ.
ಕುಟೀಚಕ : ಶ್ರೀರಾಮನವಮಿ*
ಸ್ವಾಗತಂ ಕೌಸಲೆಯ ಕಂದಂಗೆ!
ಜಯಮಕ್ಕೆ ಶ್ರೀರಾಮಚಂದ್ರಂಗೆ!
೧
ಸ್ವಾಗತಂ ಮುನಿವರರ ಶಿಷ್ಯಂಗೆ,
ಜಯಮಕ್ಕೆ ಮುನಿಸತಿಯ ಪೊರೆದಂಗೆ!
ಸ್ವಾಗತಂ ಹರಧನುವ ಮುರಿದಂಗೆ,
ಜಯಮಕ್ಕೆ ಜಾನಕಿಯನೊಲಿದಂಗೆ!….
೨
ಮಂಗಳಂ ಗಿರಿವನಪ್ರಿಯಮೂರ್ತಿಗೆ,
ಮಂಗಳಂ ರವಿವಂಶ ಸತ್ಕೀರ್ತಿಗೆ!
ಮಂಗಳಂ ತ್ಯಾಗೀಶಶೀಲಂಗೆ,
ಮಂಗಳಂ ಯೋಗೀಶಪಾಲಂಗೆ!….
೩
ಸ್ವಾಗತಂ ಮೈಥಿಲೀ ಲೋಲಂಗೆ,
ಜಯಮಕ್ಕೆ ದಶಕಂಠ ಕಾಲಂಗೆ!
ಸ್ವಾಗತಂ ಸತ್ಯಾವತಾರಂಗೆ,
ಜಯಮಕ್ಕೆ ನಿತ್ಯಾವತಾರಂಗೆ!….
೪
ಸ್ವಾಗತಂ ದಶರಥ ಕುಮಾರಂಗೆ,
ಜಯಮಕ್ಕೆ ಜಗದೋದ್ಧಾರಂಗೆ!
ಮಂಗಳಂ ರಘುರಾಮಚಂದ್ರಂಗೆ,
ಮಂಗಳಂ ಶ್ರೀರಾಮಚಂದ್ರಂಗೆ!….
೫
ಗೆಲಮಕ್ಕೆ ತಿರೆಗಿಂದು ಬಂದಂಗೆ,
ಗೆಲಮಕ್ಕೆ ಕೌಸಲೆಯ ಕಂದಂಗೆ!
ಗೆಲಮಕ್ಕೆ ನಮ್ಮೆದೆಗೆ ಬಂದಂಗೆ,
ಗೆಲಮಕ್ಕೆ ನಮ್ಮಿದಿರೆ ನಿಂದಂಗೆ!….
೬
ಮಂಗಳಂ ಕತ್ತಲೆಯ ಕೊಂದಂಗೆ,
ಮಂಗಳಂ ಮುಂಬೆಳಕ ತಂದಂಗೆ!
ಮಂಗಳಂ ಮನೆಮನೆ ಅಯೋಧ್ಯಂಗೆ,
ಮಂಗಳಂ ಸಹೃದಯ ಸುವೇದ್ಯಂಗೆ!….
೨೩ – ೩ – ೧೯೫೩

* ಶ್ರೀರಾಮನವಮಿಯ ದಿನ ಮಕ್ಕಳು ಸಾಮೂಹಿಕವಾಗಿ ಹಾಡುವ ಸ್ವಾಗತಗೀತೆ.
ಕುಟೀಚಕ : ಪರಂಜ್ಯೋತಿ
ಕಗ್ಗತ್ತಲೆಯ ಕೂಡೆ ಕವಿಯುತಿದೆ ಭೀತಿ:
ಬಾರಯ್ಯ, ಜೀವನ ಪಥದ ಪರಂಜ್ಯೋತಿ!
ಕತ್ತಲೆಯ ಕತ್ತರಿಸಿ ಹಾದಿಯನು ತೋರಯ್ಯ;
ಹೃದಯ ಭೀತಿಯನಳಿಸಿ ಧೈರ್ಯ ನೀಡಯ್ಯ.
ಸಂಶಯವ ಕಿತ್ತು ದೃಢಚಿತ್ತತೆಯ ತಾರಯ್ಯ;
ಜನ್ಮವೆತ್ತುದಕೆ ಸಾರ್ಥಕತೆ ಮಾಡಯ್ಯ!
ಕಗ್ಗತ್ತಲೆಯ ಕೂಡೆ ಕವಿಯುತಿದೆ ಭೀತಿ:
ಬಾರಯ್ಯ, ಜೀವನ ಪಥದ ಪರಂಜ್ಯೋತಿ!
೧೪ – ೧ – ೧೯೩೩
ಕುಟೀಚಕ : “ಸರ್ವತ್ರ ಸರ್ವದಾ ಸರ್ವಂ”
ಎಲ್ಲದರಲಿ ಎಲ್ಲವಿದೆ:
ಬಲ್ಲವರಿಗೆ ಬೆಲ್ಲವಿದೆ!
ಹನಿಯೊಡಲಲಿ ಸಾಗರವಿದೆ;
ಹುಡಿಯಲಿ ಕುಲಪರ್ವತವಿದೆ.
ನಿಮಿಷದಿ ಕಲ್ಪಾಂತರವಿದೆ;
ಕಿಡಿಯಲಿ ಬ್ರಹ್ಮಾಂಡವಿದೆ.
ಹಿಂದಿನದಲಿ ಮುಂದೆಯಿದೆ;
ಇಂದಿನದಲಿ ನಿನ್ನೆಯಿದೆ.
ನನ್ನಾತ್ಮದಿ ಜಗದೊಡಲಿದೆ;
ಜಗದಾತ್ಮದಿ ನನ್ನೊಡಲಿದೆ.
ಎಲ್ಲದರಲಿ ಎಲ್ಲವಿದೆ;
ಬಲ್ಲವರಿಗೆ ಬೆಲ್ಲವಿದೆ!
೧೬ – ೧೨ – ೧೯೩೧
ಕುಟೀಚಕ : ದೊರಕುವುದು ನಿನ್ನ ಗುರಿ
ಸೃಷ್ಟಿಯಲಿ ಸೃಷ್ಟಿಕರ್ತನು; ಕವಿಯು ಕವನದಲಿ:
ಒಂದೊಂದು ಉದಯವೂ ಅವತಾರವೆಂದು ತಿಳಿ!
ಕಣ್ಣು ಕಾಣುವುದೆಲ್ಲ ಸುಂದರೇಶ್ವರನ ಗುಡಿ;
ಕಿವಿಯು ಕೇಳುವುದೆಲ್ಲ ಆ ಕವೀಶ್ವರನ ನುಡಿ!
ಶಶಿ ಸೂರ್ಯರಂತೆಯೇ ಹುಡಿ ಪೂಜ್ಯವೆಂದು ಅರಿ:
ಅರಿತೆನ್ನ ಹಿಂದೆ ಬಾ, ದೊರಕುವುದು ನಿನ್ನ ಗುರಿ!
೬ – ೨ – ೧೯೩೩
ಕುಟೀಚಕ : ಹರಕೆಯ ಮಂತ್ರ
ಓಂ
ಮಂಗಳದ ತವರುಮನೆ ನೀಂ;
ಮಂಗಳಂಗೈ, ಗುರುದೇವನೆ.
ನನ್ನ ಹೇಮಾಂಗಿಯನು,
ನನ್ನ ಪ್ರೇಮಾಂಗಿಯನು,
ಕೃಪೆಯ ತೊಟ್ಟಿಲೊಳಿಟ್ಟು
ಕರುಣೆಯಲಿ ಕಾಪಿಟ್ಟು
ಮಂಗಳಂಗೆಯ್,
ಮಂಗಳಂಗೆಯ್,
ಮಂಗಳಂಗೆಯ್, ಗುರುದೇವನೆ!
ಕಾರಣವ ಕೊಡಲಾರೆ;
ನನ್ನ ಹೃದಯದ ತಾರೆ
ಎಂಬುದಲ್ಲದೆ ಬೇರೆ
ಕಾರಣವ ನಾನರಿಯೆ,
ಓ ನನ್ನ ಗುರುವೆ!
ಮಂಗಳದ ತವರುಮನೆ ನೀಂ;
ಮಂಗಳಂ ಮಾಡೆಮಗೆ, ಗುರುದೇವನೆ:
ಓಂ ಶಾಂತಿಃ ಶಾಂತಿಃ ಶಾಂತಿಃ!
೨೧ – ೨ – ೧೯೩೮
ಕುಟೀಚಕ : ಧೈರ್ಯ ಭಿಕ್ಷೆ
ನೀನೆ ರಕ್ಷಿಸಬೇಕೊ,
ಪುಳು ನಾಂ, ಪರೀಕ್ಷಿಸುವುದೇಕೊ?
ನನ್ನ ಕೆಚ್ಚಿನೊಳೆನಗೆ ನೆಚ್ಚಿನ್ನು ಸಾಕೊ;
ಧೈರ್ಯ ಭಿಕ್ಷೆಯ ಹಾಕೊ!
ಮೇನಕೆಗೆ ಮನಸೋತ ಮುನಿ ಕೌಶಿಕಗೆ ನಮೋ:
ಮುನ್ನೆ ಲಲನೆಯನರಿತ ಬ್ರಹ್ಮಚರ್ಯದ ನೋಂಪಿ
ಸುರ ಸುಂದರಿಗೆ ಸೋತ ಪತನವದು ಸೋಜಿಗವೆ?
ಮೊನ್ನೆ ತುಂಬಿದ ಹೊಟ್ಟೆ ಅನ್ನಮೋಹಕೆ ನಿನ್ನ
ಕನ್ನೆ ನೈವೇದ್ಯವನು ಎಂಜಲಿಸದಂತೆ,
ನನ್ನ ಇಷ್ಟಕೆ ಇದಿರೆ, ಹೊರೆಯದಿದ್ದರೆ ನೀನು
ಗುರುದೇವನೆಂಬ ಒಲಿವಿಗೆ ಅರುಹನೇನು?
೨೬ – ೧೨ – ೧೯೪೧
ಕುಟೀಚಕ : ಸಂಗೀತವೇ ಓ ಸಂಗೀತವೇ!
ತೇಲಿಸೆನ್ನನು, ತೇಲಿಸೆನ್ನನು
ತೇಲಿಸೆನ್ನನು ಅಮೃತಕೆ.
ಬಾಳ ಮುಳ್ಳಿನ ಮೇಲೆ ಹೃದಯವು
ಗೀರಿ ಸೋರಿದೆ ನೆತ್ತರು,
ಸಂಗೀತವೇ ಓ ಸಂಗೀತವೇ!
ದ್ವೈತವಳಿವಂದದಲಿ ಮನವನು
ಅದ್ದು ನಿನ್ನದ್ವೈತಕೆ.
ಭಿನ್ನತೆಯನುಳಿವಂತರಾತ್ಮಕೆ
ಬ್ರಹ್ಮತೆಯ ನೈವೇದಿಸೈ,
ಸಂಗೀತವೇ ಓ ಸಂಗೀತವೇ!
೨೭ – ೧ – ೧೯೪೩
ಕುಟೀಚಕ : ಅನುಭಾವಿ
ವ್ಯೋಮಸಂಭವರಿಲ್ಲಿ ಸಂಚರಿಸುತಿಹರಯ್ಯ:
ರೋಮಾಂಚನವೆ ಅವರ ಸಾನ್ನಿಧ್ಯಸಾಕ್ಷಿ!
ವೇದನಾದದ ಘೋಷದಿಂದವರ ಸತ್ಕರಿಸಯ್;
ಸಾಮಸಂಗೀತವನು ನೈವೇದಿಸೈ.
ಬಣಗು ಸಂಶಯ ಸಾಕು; ಒಣ ತರ್ಕವನು ನೂಕು;
ಹೃದಯ ತಂತ್ರಿಯಿಂದಾನಂದವನು ಮೀಂಟಯ್.
ಪ್ರಾಣವೀಣಾ ಓಂಕೃತಿಗೆ ಲೋಕಲಯವಾಗೆ
ಬ್ರಹ್ಮಮೇವ ಮಧು ರಸೋ ವೈ ಸಹವನೀಂಟಯ್!
೨೧ – ೧ – ೧೯೪೩
ಕುಟೀಚಕ : ಮೊರೆ
ಈ ಮಾಯೆಯಿಂದೆನಗೆ ಬಿಡುತೆ ಬೇಕಮ್ಮಾ;
ಈ ದೈನ್ಯವಿನ್ನು ಸಾಕಮ್ಮಾ.
ಬೇವಿದನು ಬೆಲ್ಲವೆಂಬೀ ಭ್ರಾಂತಿಯಿಂದೀವರೆಗೆ
ಮೇದೆನಮ್ಮಾ, ಇನ್ನು ಸಾಕಮ್ಮಾ.
ನೀನೆ ಕೇವಲ ಶಕ್ತಿ; ನೀನೆ ಕೇವಲ ಮುಕ್ತಿ:
ನೀನನುಗ್ರಹಿಸಿದರೆ ಆವುದಸದಳವಮ್ಮಾ?
ಕಲ್ಲು ಕಡವರವಹುದು; ಕ್ರಿಮಿಯೆ ದೇವತೆಯಹುದು;
ಹೆಳವನಂಬುಧಿಯನುತ್ತರಿಸಬಹುದು.
ನಾನೆಂಬುದೇನಮ್ಮಾ? ಹಳುಹಪ್ಪಟೆಯ ತಮ್ಮ!
ನೀನೆತ್ತಿಕೊಳೆ ಮಣ್ಣು ಮಾಣಿಕ್ಯವಮ್ಮಾ.
ಪ್ರಾಣಿತ್ವದಡಿಯಲ್ಲಿ ದೇವತ್ವವುರುಳದೊಲು
ಮೊರೆಯಿಡುವ ಆತ್ಮಮಾನವನು ಪೊರೆಯಮ್ಮಾ!
೧೩ – ೬ – ೧೯೪೪
ಕುಟೀಚಕ : ಸಹಸ್ರಾರವರಳಲಿ !
ಧಿಮಿ ಧಿಮಿ ಧಿಮಿ ಕುಣಿ ಕುಣಿ ಕುಣಿ:
ಸಹಸ್ರಾರವರಳಲಿ!
ಶತ ಶತ ಶತ ಗತಜನ್ಮದ
ಸಂಸ್ಕಾರಗಳುರುಳಲಿ!
ಹೇ ದುರ್ಗೆ, ಹೇ ಕಾಳಿ,
ಕೃಪಾಶೂಲಿ, ಶಿರೋಮಾಲಿ,
ಚಿತ್ತದಲಿ ಹೃದಯದಲಿ
ಆತ್ಮಶ್ರದ್ಧೆ ಬೆಳಗಲಿ:
ಸುಖ, ದುಃಖ, ಕಷ್ಟ, ಕ್ಲೇಶ,
ಲಾಭ, ನಷ್ಟ, ಸೃಷ್ಟಿ, ನಾಶ,
ಆs ಶಾs ನಿರಾs ಶಾs
ಎಲ್ಲ ನಿನ್ನ ಪದನ್ಯಾಸ
ಎಂಬ ಬೋಧೆ ತೊಳಗಲಿ!
ಧಿಮಿ ಧಿಮಿ ಧಿಮಿ ಕುಣಿ ಕುಣಿ ಕುಣಿ:
ಸಹಸ್ರಾರವರಳಲಿ!
ಶತ ಶತ ಶತ ಗತಜನ್ಮದ
ಸಂಸ್ಕಾರಗಳುರುಳಲಿ!
೪ – ೧೦ – ೧೯೪೪
ಕುಟೀಚಕ : ಕಿವುಡನ ಮಾಡೆನ್ನ
ಕಿವುಡನ ಮಾಡೆನ್ನ, ಕುರುಡನ ಮಾಡೆನ್ನ,
ಮೂಕನ ಮಾಡೆನ್ನ:
ನಿನ್ನನಲ್ಲದೆ ಅನ್ಯವನಾಲಿಸದೋಲನ್ನ
ಕಿವುಡನ ಮಾಡೆನ್ನ.
ನಿನ್ನನಲ್ಲದೆ ಅನ್ಯವ ಕಾಣದವೋಲನ್ನ
ಕುರುಡನ ಮಾಡೆನ್ನ.
ನಿನ್ನನಲ್ಲದೆ ಅನ್ಯವನಾಡದವೋಲನ್ನ
ಮೂಕನ ಮಾಡೆನ್ನ.
ಕಿವುಡನ ಮಾಡೆನ್ನ, ಕುರುಡನ ಮಾಡೆನ್ನ,
ಮೂಕನ ಮಾಡೆನ್ನ!
೨೨ – ೧೦ – ೧೯೪೪
ಕುಟೀಚಕ : ದೇಹಕ್ಕೆ
ಹೆದರಬೇಡ, ನನ್ನ ದೇಹ;
ನೀನು ನನ್ನ ಪ್ರಾಣಗೇಹ.
ನಿನ್ನ ಕ್ಷೇಮ, ನಿನ್ನ ಸ್ನೇಹ
ತಪ್ಪಿ ನಡೆಯಲಾತ್ಮಗೇಯಕೆಲ್ಲ ವಿಕಸನ?
ನೀನೆ ಸಕಲ ಸಾಧನಗಳಿಗೆ ಮೊದಲ ಸಾಧನ!
ನಿನ್ನ ರಕ್ಷೆಗೆನಿತು ಬೇಕೊ
ನಿನ್ನ ಶಿಕ್ಷೆಗೆನಿತು ಸಾಕೊ
ಅನಿತೆ ಭಿಕ್ಷೆ ನಿನಗೆ ಇದೆಕೊ.
ಅದಕೆ ಮೀರಿ ಭೋಗವೇಕೊ ನಿನಗೆ, ಸೋದರ?
ನಿನಗಾಗಿಯೆ ನೀನು ಬದುಕೆ, ನೀ ವೃಕೋದರ!
ನಿನಗೆ ಭೋಗ ಬೇಡವೆಂದು
ನಾನು ಹೇಳುತ್ತಿಲ್ಲ, ಬಂಧು.
ಆಗಳೀಗ ಒಂದು ಸಾರಿ
ಉಂಡು ಸುಖಿಸು ಹೊಟ್ಟೆ ಮೀರಿ, ತಾನೆ ಒದಗಲು:
ನೀನೆ ಬೇಗಿ ಹುಡುಕ ಹೋದೆ, ನಿನಗೆ ಒದೆಗಳು!
೯ – ೩ – ೧೯೪೫
ಕುಟೀಚಕ : ಗಮಕಿ ಸಹೋದರಿಗೆ
ನಾ ನಿನ್ನ ಶಿಶುವಾಗಿ ನಿನಗೊಂದು ಮುತ್ತಿಡುವೆ
ನೀನೆನ್ನ ಕವನಗಳನುಲಿದು ತಣಿಸೆ:
ದನಿಯ ಅಲೆಅಲೆಯಲ್ಲಿ ಬನ ಬಾನು ಮಲೆಗಳನೆ
ಹೂಹಗುರಗೈದಂತೆ ತೇಲಿ ಕುಣಿಸೆ!
ಚರಣ ಚರಣದ ಛಂದಸಿಗೆ ಚಲಿಸುವಂತಾಯ್ತು
ಚಾರಣರ ಚರಣಚಿಹ್ನೆಯ ಚುಕ್ಕಿಲೀಲೆ:
ಚಂದ್ರತಂತ್ರಿಯ ಮೇಲೆ ಪದಮೃದಂಗವನಿಡುವ
ಬಿಂಬ ಚಂದ್ರಾಧರದ ಸ್ವರರಾಸಲೀಲೆ!
ಹೃದಯ ಮಧುಕುಂಜದಲಿ ಹಕ್ಕಿಯಿಂಚರವಾಯ್ತು,
ರಾಸ ಬೃಂದಾವನದ ಕಿಂಕಿಣಿಯವೋಲೆ:
ಮಂಚನೂಪುರ ಘಂಟಿಕಾ ನಿಕ್ವಣನವಾಯ್ತು
ರಣಿತ ವೀಣಾರೂಪಿ ಭಗವತಿಯ ಲೀಲೆ!
೪ – ೬ – ೧೯೫೦
ಕುಟೀಚಕ : ಅಲ್ಲೊ ಇದು ಬರಿ ಕಾರು!
“ಗೌರವದಿ ಬಳಿ ಸಾರು,
ನಮಿಸಿ ಮೇಲೇರು:
ಅಲ್ಲೊ ಇದು ಬರಿ ಕಾರು;
ಇದು ಚಿನ್ಮಯದ ತೇರು:
ಮನ್ಮಾತೆಯೂರು!” –
ಯಂತ್ರರೂಪಿಣಿಯಾಗಿ
ಮಂತ್ರಮಯಿ ತಾನು
ಬಂದ ತಂತ್ರಕೆ ಕೋಳು
ಹೋಗುವೆಯ ನೀನು?
ವೇಷಮಾತ್ರಕೆ ಮೋಸ
ಹೋಗೆನಯ್ ನಾನು! –
ಎಂತೊ ಏನೋ ಅಂತೂ
ಮಿಡಿಯುತಿಹುದಿಂತು
ನನ್ನೆದೆಯ ತಂತು,
ತರ್ಕಬುದ್ಧಿಯ ಮೇರೆ ಮೀರಿ ನಿಂತು!
೨೫ – ೨ – ೧೯೫೧
 
ಕುಟೀಚಕ : ಶ್ರೀ ಗುರುದೇವನಿಗೆರಗುವೆನು
ಶ್ರೀ ಗುರುದೇವನಿಗೆರಗುವೆನು;
ಗುರು ಚರಣದಲಿ ನಾ ಕರಗುವೆನು!
೧
ಸರ್ವಧರ್ಮಗಳ ವಾರಿಧಿಗೆ,
ಪುಣ್ಯದ ಸುರನದಿಗೆ,
ಬ್ರಹ್ಮಾನಂದ ಮಹೋದಧಿಗೆ,
ಶಾಂತಿಯ ಚಿರನಿಧಿಗೆ,
ಕತ್ತಲೆಯವನಿಗೆ
ಬೆಳಕಿತ್ತವನಿಗೆ
ಪರಮಹಂಸ ಗುರುದೇವನಿಗೆ!
೨
ದಕ್ಷಿಣೇಶ್ವರದ ಗುಡಿಯಲ್ಲಿ
ತಿರು ತಾಯಡಿಯಲ್ಲಿ
ವರ ವಟವೃಕ್ಷದ ಬುಡದಲ್ಲಿ
ಗಂಗೆಯ ದಡದಲ್ಲಿ
ಬಂಧವನೊಡೆದ
ಮುಕ್ತಿಯ ಪಡೆದ
ರಾಮಕೃಷ್ಣ ಗುರುದೇವನಿಗೆ!
೩
ಪರಮ ಪರಮಾವತಾರನಿಗೆ,
ಜಗದೋದ್ಧಾರನಿಗೆ;
ಶ್ರೀ ಜಗದಂಬೆಯ ಭಕ್ತನಿಗೆ,
ನಿತ್ಯ ವಿಮುಕ್ತನಿಗೆ;
ವರ ವೈರಾಗಿಗೆ,
ಪರಮತ್ಯಾಗಿಗೆ,
ಶ್ರೀ ಸಚ್ಚಿದಾನಂದಾತ್ಮನಿಗೆ!
೪
ನನ್ನೆದೆಯಲಿ ಮನೆಮಾಡಿಹಗೆ,
ಕವಿತೆಯ ನೀಡಿಹಗೆ,
ಹರಿಹರ ರೂಪದ ಪಾವನಗೆ
ವಿಶ್ವವ ಕಾವನಿಗೆ;
ಯೋಗೀಶ್ವರನಿಗೆ,
ಜಗದೀಶ್ವರನಿಗೆ,
ಶ್ರೀ ರಾಮಕೃಷ್ಣ ದೇವನಿಗೆ!
೨೭ – ೪ – ೧೯೨೯
ಕುಟೀಚಕ : ನರ್ತಿಸು ಶಂಕರ!
ನರ್ತಿಸು ಶಂಕರ, ಮತ್ತ ಭಯಂಕರ,
ನೃತ್ಯಲೋಲ ಹೇ ನಟರಾಜ!
ಸೃಷ್ಟಿ ಸ್ಥಿತಿ ಲಯಕರ, ಮೃತ್ಯುಂಜಯ,
ತಾಂಡವಗೈ, ಹೇ ನಟರಾಜ!
ಹೇ ಸಂವರ್ತಕ, ಸೃಷ್ಟಿಪ್ರವರ್ತಕ,
ಮತ್ತೋನ್ಮತ್ತ, ಸನಾತನ ನರ್ತಕ,
ಮಹಾ ವಿರಕ್ತ, ನಿರುಪಮ ಶಕ್ತ,
ಜನನ ಮರಣ ಸಂಬಂಧ ವಿಮುಕ್ತ,
ನರ್ತನಗೈ, ಹೇ ನಟರಾಜ!
೨೯ – ೪ – ೧೯೨೯
ಕುಟೀಚಕ : ಮನಸ್ಸು – ಹೃದಯ
ನೆಚ್ಚಲೊಲ್ಲದು ಎದೆಯು
ಮನ ಮೆಚ್ಚಿದುದನು;
ಮೆಚ್ಚಲೊಲ್ಲದು ಮನವು
ಎದೆ ನೆಚ್ಚಿದುದನು.
ಒಮ್ಮೆ ಮನದೊಲು ಸುಳಿವೆ;
ಒಮ್ಮೆ ಎದೆಯೊಲು ಹೊಳೆವೆ.
ಒಮ್ಮೆ ಎಲ್ಲೆಡೆ ನಲಿವೆ
ಎಲ್ಲ ನೀನಾಗಿ!
ತಿಳಿದು ತಿಳಿಯದೆ ಇಹೆನು
ಅರೆಮೂಕನಾಗಿ!
೧೫ – ೧೨ – ೧೯೨೯
ಕುಟೀಚಕ : ಜೀವ ದೇವನ ಹಿಡಿಯೆ ಶಾಸ್ತ್ರಗಳ ಬೇಡಬೇಕೆ?
ಎಲ್ಲವನು ಬಿಟ್ಟ ಮೇಲೆಲ್ಲ ದೊರಕುವುದಂತೆ:
ಸಾಧನೆಯ ತುದಿಯಲ್ಲಿ ಸಿದ್ಧಿಯಂತೆ!
ಕಣ್ಣು ಮುಚ್ಚಿದ ಮೇಲೆ ಕಣ್ಣು ಕಾಣುವುದಂತೆ;
ನಾನಳಿದ ಮೇಲೆನಗೆ ಮುಕ್ತಿಯಂತೆ!
ನಿನ್ನ ಕಂಡರು ಮೊದಲು ‘ಕಾಣೆ’ ಎನಬೇಕಂತೆ;
ತರುವಾಯ ಕಂಡರೂ ಕಾಣೆನಂತೆ!
ನಿನ್ನ ಹೆಸರನು ಮೊದಲು ನುಡಿಯದಿರಬೇಕಂತೆ;
ತರುವಾಯ ನಾ ನುಡಿಯಲಾರೆನಂತೆ!
ಮೀನು ನೀರನು ಕುಡಿಯೆ ಕಡಲಿನಲಿ ಹುಡುಕಬೇಕೆ?
ಹಕ್ಕಿ ಗಾಳಿಯನೆಳೆಯೆ ಬಾನಿನಲಿ ತೊಳಲಬೇಕೆ?
ನಾನು ನಿನ್ನನು ಪಡೆಯೆ ಗುಡಿಗಳಲಿ ತಡವಬೇಕೆ?
ಜೀವ ದೇವನ ಹಿಡಿಯೆ ಶಾಸ್ತ್ರಗಳ ಬೇಡಬೇಕು?
೧೨ – ೪ – ೧೯೩೦
ಕುಟೀಚಕ : ತರ್ಕ ಮತ್ತು ಬಾಳು
ನೀನಿದನು ಎಂದು ಕಲಿಯುವೆ, ಹೇಳು, ಸಂನ್ಯಾಸಿ?
ವಾದವೂ ಜಗದಂತೆ ಮಾಯೆ ಎಂದು;
ತರ್ಕಯುಕ್ತಿಗಳೆಲ್ಲ ಬಯಕೆಯ ಮರಿಗಳೆಂದು;
ತರ್ಕಕಿಂತಲು ಬಾಳು ಹಿರಿಯದೆಂದು;
ಜ್ಞಾನವಜ್ಞಾನವನು ಅಳೆಯುವ ಅಳತೆ ಎಂದು;
ಸತ್ಯಕ್ಕೆ ಮಿಥ್ಯೆಯೂ ಸತ್ಯವೆಂದು;
ವಿಭಜಿಸಲು ಮಳೆಬಿಲ್ಲು ಅಸುವುಳಿದ ಶವವೆಂದು;
ಅನುಭವವೆ ಆತ್ಮಕ್ಕೆ ಸಾಕ್ಷಿ ಎಂದು!
ಕತ್ತಲೆಯ ಮನೆಯಲ್ಲಿ ಕಣ್ಮುಚ್ಚಿ ಕಾಂಬೆಯೇನು?
ಎದೆಯ ರಸವನು ಬತ್ತಿಸಲು ನನ್ನಿ ಹೊಳೆವುದೇನು?
ಶಿವಶಿವಾ, ಇಲ್ಲದುದನರಸಿ ಇರುವುದನು ತೊರೆದು
ಮೋಸ ಹೋಗುತಲಿಹನು: ಇವನನುದ್ಧರಿಸು ಪೊರೆದು!
೫ – ೩ – ೧೯೩೧
ಕುಟೀಚಕ : ಹತಾಶೆ
ಸೋಲು, ಸೋಲು, ಸೋಲು, ಸೋಲು!
ಗೆಲುವ ಕಾಣೆ; ಸಾವೆ ಮೇಲು!
ತೇಲು, ತೇಲು, ತೇಲು, ತೇಲು –
ಓ ಜೀವವೆ, ತರಗಿನೋಲು!
ಸುರಿಯುತಿಹುದು ಬಿದಿಯ ಮಳೆ,
ಹರಿಯುತಿಹುದು ಬಾಳ ಹೊಳೆ;
ಬೀಸಿ ಬಂದು ಬಿರುಸುಗಾಳಿ
ಆತ್ಮಗಳನು ಕೊಚ್ಚಿ ತೇಲಿ
ಶೂನ್ಯದೆಡೆಗೆ ತರುಬುತಿದೆ!
ಕರುಣೆಯಿಲ್ಲದುರುಬುತಿದೆ!
ಸೋಲು, ಸೋಲು, ಸೋಲು, ಸೋಲು!
ಗೆಲುವ ಕಾಣೆ; ಸಾವೆ ಮೇಲು!
ತೇಲು, ತೇಲು, ತೇಲು, ತೇಲು,
ಓ ಜೀವವೆ, ತರಗಿನೋಲು!
೧೨ – ೮ – ೧೯೩೧
ಕುಟೀಚಕ : ಬ್ರಹ್ಮದ ಲಾಂಗೂಲ
ಚಿಂತೆಯ ರೆಕ್ಕೆಗೆ ದಣಿವೂ ಇಲ್ಲ, ನಿಲೆ ಕಾಲೂ ಇಲ್ಲ:
ಜ್ಞಾನದ ಅಕೂಲ ಪಾರಾವಾರಕೆ ದಡಗಿಡವೊಂದಿಲ್ಲ!
ಎಳೆದೂ ಎಳೆದೂ ನೊಂದಿತು, ಪಾಪ, ಬ್ರಹ್ಮದ ಲಾಂಗೂಲ:
ಆದರೆ ಅದೇನು ವಿದ್ವಜ್ಜನರಿಗೆ ಇದೆ ಕಳೆಯಲು ಕಾಲ!
ಸುಳ್ಳೋ ನಿಜವೋ ಕನಸೋ ನನಸೋ ಎಂಬುವ ವಾದದಲಿ
ಸುಳ್ಳನೆ ತಿಂದು ಡೊಳ್ಳನೆ ಬೆಳಸಿ ನಲಿವರು ಮೋದದಲಿ!
ಚಿಂತೆಯ ರೆಕ್ಕೆಗೆ ದಣಿವೂ ಇಲ್ಲ, ನಿಲೆ ಕಾಲೂ ಇಲ್ಲ:
ಜ್ಞಾನದ ಅಕೂಲ ಪಾರಾವಾರಕೆ ದಡಗಿಡವೊಂದಿಲ್ಲ!
೨೧ – ೯ – ೧೯೩೧
ಕುಟೀಚಕ : ಜನನಿಗೆ
ಜನನಿಯೇ, ವರುಷವೇಳರ ಹಿಂದೆ ನೀನಗಲಿ
ಹೋದೆ; ಕಣ್ಮರೆಯಾದೆ. ನಾನಂದು ಸುರಿಯದಾ
ಕಂಬನಿಗಳೆಲ್ಲವೂ ಹಿರಿಯ ಹೊಳೆಯಾಗಿಂದು
ನನ್ನೆದೆಯ ನೊಂದ ದಡಗಳ ಕೊಚ್ಚಿ ಹರಿಯುತಿದೆ.
ನೀನು ಮಡಿದಂದು ನಾನದ್ವೈತದರ್ಶನದ
ಮದಿರೆಯಲಿ ಮುಳುಗಿದ್ದೆ: ನನ್ನ ಕಿರುಬಾಳಿನಲಿ
ನನ್ನದಲ್ಲದ ಹಿರಿಯ ಶಕ್ತಿಯೊಂದಿರುತಿತ್ತು.
ವಿಶ್ವವೆಲ್ಲವು ಮಾಯೆ; ಜೀವರೆಂಬುವರೆಲ್ಲ
ಸುಳ್ಳಿನಲಿ ಕೆತ್ತಿರುವ ಗುಳ್ಳೆಗಳು; ಶಿವನಾನು;
ಎಂಬ ತತ್ತ್ವದ ಮತ್ತಿನಲಿ ನೀನು, ಯಾರೆದೆಯ
ಹಾಲುಂಡು ಬದುಕಿದೆನೊ ಆ ನೀನು ಮಡಿದುದನು
ಹುಲ್ಲೆಂದು ಬಗೆದೆ. ನನ್ನಾ ತಂಗಿಯರು ಬಂದು
ನನ್ನೆದುರು ನಿಂತು ಕಂಬನಿಗರೆದು ಗೋಳಿಡಲು
ಅವರನಾಲಿಂಗಿಸುತೆ ಸಂತವಿಡುವುದನುಳಿದು
ಗದರಿದೆನು ಕರುಣೆಯಿಲ್ಲದ ಕಠಿಣವಾಣಿಯಲಿ.
ಶಿವಶಿವಾ, ಅವರಿರ್ವರೂ ನನ್ನ ಬೆನ್ನುಗಡೆ
ಬಂದು ನನ್ನಯ ಕಣ್ಣ ಮುಂಗಡೆಯೆ ತೆರಳಿದರು!
ನಿಡುಸುಯ್ದು ಪ್ರಾರ್ಥಿಸಿದೆ; ಕಂಬನಿಗರೆಯಲಿಲ್ಲ.
ಅದರಿಂದೆ ನಾಂ ಜಗದ ರಂಗದಲಿ ಏಕಾಂಗಿ:
ತಂದೆ ತಾಯಿಗಳಿಲ್ಲ; ಅಣ್ಣನಿರಲೇ ಇಲ್ಲ;
ಇದ್ದ ತಂಗಿಯರಿಲ್ಲ: ಸಾಧು ಸಂಗದೊಳಿಂದು
ಏಕಾಂಗಿ: ಆಗಿಹೆನು ನಿಜವಾಗಿ ಅದ್ವೈತಿ!
ಇಂದು ಈ ಬೈಗಿನಲಿ, ಈ ಬಯಲು ಹಸುರಿನಲಿ,
ಹುಟ್ಟಿದೂರಿಗೆ ದೂರದೀ ರಾಜಧಾನಿಯಲಿ,
ನೀರವದ ನಿರ್ಜನದ ಗಂಭೀರ ಶಾಂತಿಯಲಿ,
ಚಿತ್ತದಲಿ ಮರಳಿ ಮೂಡಿದ ಕಳೆದ ಕಾಲದಾ
ಚಿತ್ರಭಿತ್ತಿಯಲಿ ಹೊಳೆಹೊಳೆದು ಮೈದೋರುತಿದೆ
ಮತ್ತೆ ನಿನ್ನಾ ಮೂರ್ತಿ! ಮೊಗದಲ್ಲಿ ಮುಗುಳುನಗೆ;
ಕಣ್ಗಳಲಿ ಚಿರಶಾಂತಿ; ಕೈಯೆತ್ತಿ ಹರಸುತಿಹೆ
ನಿನ್ನ ಮುದ್ದಿನ ಶಿಶುವ! ಹರಸು ಓ ಹರಸಮ್ಮಾ,
ನೀನೆನಗೆ ಶುಭದ ಆಶೀರ್ವಾದ ಮೂರ್ತಿಯೌ:
ನಿನ್ನಡಿಗೆ ಇದೊ ಮಣಿದು ಬೀಳುವೆನು! ನನ್ನೊಳಿಹ
ಶಕ್ತಿಯುಕ್ತಿಗಳೆಲ್ಲ ನಿನ್ನ ಪದತೀರ್ಥದಲಿ
ಭಕ್ತಿಬಿಂದುಗಳಾಗಿ ಸಂಗಮಿಸಲಿ!
೩೦ – ೧೦ – ೧೯೩೧
ಕುಟೀಚಕ : ಮೋಹ*
ನಿಡುಸುಯ್ದು ನದಿಯ ಈ – ದಡ ಹೇಳಿತತಿ ನೊಂದು
“ಬಲ್ಲೆ; ಸುಖವೆಲ್ಲ ಆ – ದಡದೊಳಿದೆ!” ಎಂದು.
ಆ – ದಡವೊ ಬಿಸುಸುಯ್ದು ನಿಡು ನುಡಿಯಿತೆದೆ ಬೆಂದು
“ಸುಖವಿದ್ದರೆಲ್ಲ ಆ – ದಡದೊಳಿದೆ!” ಎಂದು.
೧೨ – ೯ – ೧೯೩೪
ಕುಟೀಚಕ : ರವೀಂದ್ರರ ಗೀತಾಂಜಲಿ : ೨
ಹಾಡಲು ನೀನೆನಗಾಣತಿಗೈಯೆ
ಹೆಮ್ಮೆ ಚಿಮ್ಮುವುದು ಮಮ ಹೃದಯದಲಿ;
ಕಣ್ಣುಗಳೆರಡನು ಕಂಬನಿ ತೊಯ್ಯೆ
ನೋಟ ನಿಲ್ಲುವುದು ತವ ವದನದಲಿ.
ಕಟುವೂ ಕಠಿನವದೆನ್ನಯ ಪ್ರಾಣದಿ
ಕರಗುವುದಾನಂದಾಮೃತ ಗಾನದಿ:
ನನ್ನಾರಾಧನೆ ಸಾಧನೆಗೆಲ್ಲ
ಗರಿ ಮೂಡುವುದಂಬುದ ಸದನದಲಿ.
ನಾನುಲಿಯಲು ನಿನಗದರಲಿ ಪ್ರೀತಿ;
ಉಲಿವುದೆ ಕವಿಯ ಉಪಾಸನೆ, ನೀತಿ.
ಬಲ್ಲೆನು ನಾನೀ ಗಾನದ ಬಲದೊಳೆ
ನಿಲ್ಲುವೆ ತವ ಸನ್ನಿಧಿಗೈತಂದು.
ಯಾರನು ಮುಟ್ಟಲು ಅರಿದೋ ಜ್ಞಾನದಿ
ಕಟ್ಟುವೆನವನನು ರಸಮಯ ಗಾನದಿ.
ಸ್ವರ – ಉನ್ಮಾದದಿ ಪರವಶನಾಗಿ
ಕರೆವೆನು ಗುರುದೇವನ ‘ಸಖ’ ನೆಂದು!
೧೦ – ೨ – ೧೯೩೪
ಕುಟೀಚಕ : ರವೀಂದ್ರರ ಗೀತಾಂಜಲಿ : ೩೩
ಹಗಲಿನಲಿ ಬಂದರೈ
ಎನ್ನ ಮನೆಗೆ;
‘ಮೈಲೆಯಲಿ ಜಾಗ ಕೊಡು’
ಎಂದರೆನಗೆ.
ಪೂಜೆಯಲಿ ನೆರವಾಗಿ
ದೇವಕಿಂಕರರಾಗಿ
ಕೊಟ್ಟುದನೆ ಕೊಳ್ಳುವೆವು
ಎಂದರೆನಗೆ.
ನುಡಿದಿಂತು ಬಡತನದ
ವೇಷದಲ್ಲಿ
ಮೆಲ್ಲನೆಯೆ ಮುದುಗಿದರು
ಮೂಲೆಯಲ್ಲಿ.
ನೋಡಿದರೆ ನಡುರಾತ್ರಿ
ದೇಗುಲವ ನೆರೆ ಮುತ್ತಿ
ಮೈಲಿಗೆಯ ಮಾಡಿಹರೊ
ಪೀಠದಲ್ಲಿ!
೮ – ೨ – ೧೯೩೪
ಕುಟೀಚಕ : ರವೀಂದ್ರರ ಗೀತಾಂಜಲಿ : ೬೯
ನನ್ನ ನಾಡಿಗಳಲ್ಲಿ ದಿವಾರಾತ್ರಿಯೂ ಪ್ರವಹಿಸುತ್ತಿರುವ
ಪ್ರಾಣವಾಹಿನಿಯೆ ಜಗಜ್ಜೀವನದಲ್ಲಿಯೂ ಅಂತರ್ಗಾಮಿಯಾಗಿ
ಹರಿದು ನರ್ತಿಸುತ್ತಿದೆ.
ಅದೇ ಜೀವನವೇ ಭೂಮಿಯ ಮಣ್ಣುದೂಳಿನ ಕಣಕಣ
ದಲ್ಲಿ ಪ್ರವೇಶಿಸಿ ಅಸಂಖ್ಯ ಶ್ಯಾಮಲ ತೃಣದಲಗಳಾಗಿ ನಗೆದೋರಿ
ಚಿಮ್ಮುತ್ತಿದೆ; ಕುಸುಮ ಪಲ್ಲವಗಳ ತುಮುಲ ತರಂಗಗಳಲ್ಲಿ
ಹಿಲ್ಲೋಲ ಕಲ್ಲೋಲವಾಗುತ್ತಿದೆ.
ಅದೇ ಜೀವನವೇ ಸಂಸಾರಸಾಗರದ ಜನನ ಮರಣೋರ್ಮಿ
ಗಳಲ್ಲಿ ತೂಗುಯ್ಯಲೆಯಾಡಿ ಮೂಡಿ ಮುಳುಗುತ್ತಿದೆ.
ಆ ಜೀವನಗಂಗೆಯ ತೀರ್ಥಜಲದಲ್ಲಿ ಮಿಂದು ನನ್ನ
ಅಂಗಾಂಗಗಳೆಲ್ಲ ಪುನೀತವಾಗಿವೆ: ಯುಗಯುಗಾಂತರದ ಆ
ಜೀವನಸ್ರೋತವೆ ಇಂದು ಈ ಕ್ಷಣದಲ್ಲಿ ನನ್ನ ಧಮನಿಯಲ್ಲಿಯೂ
ಹೊಮ್ಮಿ ಚಿಮ್ಮುತ್ತಿರುವುದೆಂಬುದೆ ನನಗೆ ಹಿಗ್ಗು ಹೆಮ್ಮೆ.
೧೩ – ೪ – ೧೯೩೨
ಕುಟೀಚಕ : ಶಿಶುಲೀಲೆ*
ಲೋಕದ ಪಾರಾವಾರದ ತೀರದಿ
ಸೇರಿದೆ ಶಿಶುಗಳ ಸಮ್ಮೇಲ:
ಅಂತವೆ ಇಲ್ಲದ ನೀಲಗಗನ ತಲ
ನಿಂತಿದೆ ನೆತ್ತಿಯ ಮೇಲೆ ಅಚಂಚಲ;
ನೊರೆ ನೊರೆ ಎದ್ದ ಸುನೀಲಾಂಬುಧಿ ಜಲ
ನರ್ತಿಸಿ ಮೊರೆವುದು ದಿನವೆಲ್ಲ.
ದಡದೊಳಿದೇನು ಮಹಾಕೋಲಾಹಲ? –
ಸೇರಿದೆ ಶಿಶುಗಳ ಸಮ್ಮೇಲ!
ನಲಿವರು ಮಳಲಲಿ ಮನೆಗಳ ಕಟ್ಟಿ,
ಚಿಪ್ಪುಗಳನು ತೆಗೆದೆಸೆದಾಡಿ.
ವಿಪುಲ ಸಮುದ್ರದ ನೀಲ ಸಲಿಲದಲಿ
ಲೀಲಾನಾವೆಯ ಬಿಡುವರು ತೇಲಿ;
ಮುದ್ದುಕೈಗಳಲಿ ತರಗೆಲೆಯೊಟ್ಟಿ
ಹೆಣೆವರು ತೆಪ್ಪಗಳನು ಮಾಡಿ.
ಲೋಕದ ಪಾರಾವಾರದ ತೀರದಿ
ಕುಣಿದಾಡುವರೆಳೆಯರು ಕೂಡಿ!
ಕಡಲೊಳಗೀಜಾಡಲು ಬರದವರಿಗೆ,
ಬಲೆ ಬೀಸುವುದೂ ತಿಳಿದಿಲ್ಲ
ಮುಳುಗುವರಿರುವರು ಮುತ್ತುಗಳರಸಿ;
ಬರುವುವು ಹಡಗುಗಳೈಸಿರಿವೆರಸಿ;
ಮಕ್ಕಳು ಕಲ್ಲಿನ ಹರಳನೆ ವರಿಸಿ
ಮಳಲಾಡುವರೈ ಹಗಲೆಲ್ಲ.
ಧನರತ್ನಗಳರಸಲು ಬರದವರಿಗೆ,
ಬಲೆ ಬೀಸುವುದೂ ತಿಳಿದಿಲ್ಲ!
ನೊರೆಗರೆದೇಳಲು ಕಡಲಿನ ತೆರೆನಗೆ
ಮಗುಳ್ನಗುವುದು ಸಾಗರವೇಲೆ.
ಶಿಶುಕರ್ಣದಿ ತೆರೆ ಭೀಷಣಗಾನದಿ
ಗಾಥೆಯ ರಚಿಪುದು ಚಂಚಲ ತಾನದಿ,
ತೊಟ್ಟಿಲ ತೂಗುತೆ ತಾಯಿ ಸುಮಾನದಿ
ಹಾಡುವ ಜೋಗುಳದುಲಿವೋಲೆ.
ಸಾಗರ ನರ್ತಿಸೆ ಶಿಶುಗಳ ಲೀಲೆಗೆ
ನಗೆಬೀರುವುದಂಬುಧಿ ವೇಲೆ!
ಲೋಕದ ಪಾರಾವಾರದ ತೀರದಿ
ಸೇರಿದೆ ಶಿಶುಗಳ ಸಮ್ಮೇಲ:
ಮುಂಗಾರ್ಗರೆಯುವುದಂಬರ ತಲದಲಿ,
ನೌಕೆ ಮುಳುಗುವುದು ದೂರ ಸಲಿಲದಲಿ,
ಮರಣದ ದೂತರು ಬಹರೆಡಬಲದಲಿ,
ನಿಲ್ಲದೆ ಮೆರೆವುದು ಶಿಶುಲೀಲಾ!
ಲೋಕದ ಪಾರಾವಾರದ ತೀರದಿ
ಅದೊ ಹಸುಳೆಗಳ ಮಹಾಮೇಲ!
೮ – ೧೦ – ೧೯೩೧

* ರವೀಂದ್ರರ ಗೀತಾಂಜಲಿ – ೬೦
ಕುಟೀಚಕ : ಬರುತಲಿಹನು*
ಒಡೆಯನಡಿಗಳುಲಿಯ ನೀವು ಕೇಳಲಿಲ್ಲವೇ?
ಬರುತಲಿಹನು, ಬರುತಲಿಹನು, ಬರುತಲಿರುವನು!
ಕ್ಷಣ ಕ್ಷಣದೊಳು ಯುಗಯುಗದೊಳು
ದಿನದಿನದಲಿ ನಿಶೆನಿಶೆಯಲಿ
ಬರುತಲಿಹನು, ಬರುತಲಿಹನು, ಬರುತಲಿರುವನು!
ವಿವಿಧ ಭಾವಗಳಲಿ ಉಲಿದೆ ವಿವಿಧ ಗೀತೆಗಳನು ನಾನು:
ಎಲ್ಲರಿಂದೆ ಕಟ್ಟ ಕಡೆಗೆ ಬಂದುದೊಂದೆ ಪಲ್ಲವಿ:
ಬರುತಲಿಹನು, ಬರುತಲಿಹನು, ಬರುತಲಿರುವನು!
ಹೂವು ಬಿಸಿಲು ತುಂಬಿ ಬರುವ ಸುರುಚಿರ ವರ ಚೈತ್ರದಿ
ತಣ್ಣಿತೆಲರು ತೀಡಿನಲಿವ ಅಡವಿ ಮಲೆಯ ಹಾದಿಯಲಿ
ಬರುತಲಿಹನು, ಬರುತಲಿಹನು, ಬರುತಲಿರುವನು!
ಮಳೆಗರೆಯುವ ಕಾರಿರುಳಿನ ಕಗ್ಗತ್ತಲ ಘನಪಥದಲಿ
ಕುಡಿಮಿಂಚಿನ ಗುಡುಗುಡುಗುವ ಭೀಷಣ ಜಲಧರ ರಥದಲಿ
ಬರುತಲಿಹನು, ಬರುತಲಿಹನು, ಬರುತಲಿರುವನು!
ದುಃಖ ದುಃಖ ವೇಷದಲಿ, ನೊಂದ ಹೃದಯ ದೇಶದಲಿ
ಕೇಳುವೆಲ್ಲ ಘೋಷದಲಿ ಹುದುಗಿಹುದವನಡಿಯುಲಿ!
ಅವನ ಪಾದ ಪರುಷಮಣಿ ಸರ್ವ ಸುಖದ ಜೋತಿಗಣಿ!
ಬಿಸಿಲ್ಗೆ ಮಳೆಯ ತಂಪುಹನಿ ಅವನಲರಡಿ ಮೆಲುದನಿ!
ಒಡೆಯನಡಿಗಳುಲಿಯ ನೀವು ಕೇಳಲಿಲ್ಲವೇ?
ಬರುತಲಿಹನು, ಬರುತಲಿಹನು, ಬರುತಲಿರುವನು!
೧೪ – ೮ – ೧೯೩೧

* ರವೀಂದ್ರರ ಗೀತಾಂಜಲಿ – ೪೫
ಕುಟೀಚಕ : ನಮಸ್ಕಾರ*
ಮಣಿಯಲೆನ್ನ ಶಿರವು ನಿನ್ನ
ಚರಣಧೂಳಿತಲದಲಿ.
ನನ್ನ ಅಹಂಕಾರವೆಲ್ಲ
ಮುಳುಗಲಶ್ರುಜಲದಲಿ!
ನನಗೆ ನಾನೆ ಪೂಜೆಗೈಯೆ
ಸೊಡರನೆತ್ತಲು
ಬೆಳಕು ಬರುವ ಬದಲು ಅಯ್ಯೊ
ಬರಿಯ ಕತ್ತಲು!
ಅಹಂಕಾರದಂಧಕಾರ
ಮುತ್ತುತಿದೆ ಸುತ್ತಲು!
ನನ್ನ ನಾನೆ ಮೆರೆಯದಂತೆ
ನಾನು ಗೈವ ಕರ್ಮದಿ
ನಿನ್ನ ಇಚ್ಛೆ ಪೂರ್ಣವಾಗ –
ಲೆನ್ನ ಜೀವಧರ್ಮದಿ.
ತಳೆಯಲೆನ್ನ ಜ್ಞಾನ ನಿನ್ನ
ಚರಮಶಾಂತಿಯ;
ಬೆಳಗಲೆನ್ನ ಪ್ರಾಣ ನಿನ್ನ
ಪರಮಕಾಂತಿಯ.
ನನ್ನನಳಿಸು, ನೀನೆ ನೆಲಸು
ಹೃದಯಪದ್ಮದಲದಲಿ!
೧೯೩೦ – ೧೯೩೧

* ರವೀಂದ್ರರ ಕವನವೊಂದರ ಅನುವಾದ.
ಕುಟೀಚಕ : ಜಪಮಣಿ
ಜೀವನವನಿತುಂ ಜಪವೆನಗಾಗಿರೆ
ಜಪಗಿಪ ಗಿಪಮಣಿ ಮಾಲೆಯದೇಕೆ?
ಸುಂದರ ಜಗ ಶಿವಮಂದಿರವಾಗಿರೆ
ಅಂಧತೆ ಕವಿದಿಹ ದೇಗುಲವೇಕೆ?
ಮೌನದ ತಿಮಿರವೆ ತೀವ್ರ ವಿರಾಗಿಗೆ
ಸಾಧನ ಮಾರ್ಗವದಾಗಿರಲೇನು?
ಸುರಸಂಗೀತವೆ ವರರಸಯೋಗಿಗೆ
ಮುಕ್ತಿಯ ಹೃದಯವು: ರಸಋಷಿ ನಾನು!
ಮುಕ್ತಿಯ ಗೆಲ್ಲಲು ಗಾನದ ನೆರವಿರೆ
ಕವಿಕಲಪಿಕನಿಗೆ ಮೌನವದೇಕೆ?
ಬಯಲಿನ ಬನಗಳ ಬಿಡುಗಡೆ ತಾನಿರೆ
ಪಂಜರ ಬಂಧನ ಕವಿಶುಕಗೇಕೆ?
ಕಂಗಳ ಸುಂದರ ಪೂಜೆಯ ಮಾಡುವೆ
ಶಿವ ನವಸೃಷ್ಟಿಯ ದೇಸಿಯ ನೋಡಿ;
ಜಿಹ್ವೆಯ ಮಂಜುಳ ಜಪವನು ಮಾಡುವೆ
ನವನವ ಕವಿತಾವೇದವ ಹಾಡಿ.
ದೇಹದ ದೇಗುಲದಿಂದ್ರಿಯ ದ್ವಾರವ
ಎಂದಿಗು ಮುಚ್ಚೆನು; ತೆರೆದಿಹೆ ನಾನು:
ಗಾಳಿಯ ರೂಪದಿ ಬೆಳಕಿನ ರೂಪದಿ
ದಿನ ದಿನ ಶಿವ ಸಂಚರಿಪನು ತಾನು!
೧೦ – ೧೦ – ೧೯೨೯
ಕುಟೀಚಕ : ಚೈತನ್ಯ ಮತ್ತು ಅಹಂಕಾರ
ಔನ್ನತ್ಯದಿ ತ್ರಿವಿಕ್ರಮ.
ವಿನಯದಲ್ಲಿ ವಾಮನ:
ಅದನಿದೆಂದು ಇದನದೆಂದು
ಭಾವಿಸದಿರು, ಓ ಮನ!
೨೬ – ೧೨ – ೧೯೬೬
ಕುಟೀಚಕ : ಶ್ರೀ ಗುರುದೇವನಿಗೆರಗುವೆನು
ಶ್ರೀ ಗುರುದೇವನಿಗೆರಗುವೆನು;
ಗುರು ಚರಣದಲಿ ನಾ ಕರಗುವೆನು!
೧
ಸರ್ವಧರ್ಮಗಳ ವಾರಿಧಿಗೆ,
ಪುಣ್ಯದ ಸುರನದಿಗೆ,
ಬ್ರಹ್ಮಾನಂದ ಮಹೋದಧಿಗೆ,
ಶಾಂತಿಯ ಚಿರನಿಧಿಗೆ,
ಕತ್ತಲೆಯವನಿಗೆ
ಬೆಳಕಿತ್ತವನಿಗೆ
ಪರಮಹಂಸ ಗುರುದೇವನಿಗೆ!
೨
ದಕ್ಷಿಣೇಶ್ವರದ ಗುಡಿಯಲ್ಲಿ
ತಿರು ತಾಯಡಿಯಲ್ಲಿ
ವರ ವಟವೃಕ್ಷದ ಬುಡದಲ್ಲಿ
ಗಂಗೆಯ ದಡದಲ್ಲಿ
ಬಂಧವನೊಡೆದ
ಮುಕ್ತಿಯ ಪಡೆದ
ರಾಮಕೃಷ್ಣ ಗುರುದೇವನಿಗೆ!
೩
ಪರಮ ಪರಮಾವತಾರನಿಗೆ,
ಜಗದೋದ್ಧಾರನಿಗೆ;
ಶ್ರೀ ಜಗದಂಬೆಯ ಭಕ್ತನಿಗೆ,
ನಿತ್ಯ ವಿಮುಕ್ತನಿಗೆ;
ವರ ವೈರಾಗಿಗೆ,
ಪರಮತ್ಯಾಗಿಗೆ,
ಶ್ರೀ ಸಚ್ಚಿದಾನಂದಾತ್ಮನಿಗೆ!
೪
ನನ್ನೆದೆಯಲಿ ಮನೆಮಾಡಿಹಗೆ,
ಕವಿತೆಯ ನೀಡಿಹಗೆ,
ಹರಿಹರ ರೂಪದ ಪಾವನಗೆ
ವಿಶ್ವವ ಕಾವನಿಗೆ;
ಯೋಗೀಶ್ವರನಿಗೆ,
ಜಗದೀಶ್ವರನಿಗೆ,
ಶ್ರೀ ರಾಮಕೃಷ್ಣ ದೇವನಿಗೆ!
೨೭ – ೪ – ೧೯೨೯
ಕುಟೀಚಕ : ನರ್ತಿಸು ಶಂಕರ!
ನರ್ತಿಸು ಶಂಕರ, ಮತ್ತ ಭಯಂಕರ,
ನೃತ್ಯಲೋಲ ಹೇ ನಟರಾಜ!
ಸೃಷ್ಟಿ ಸ್ಥಿತಿ ಲಯಕರ, ಮೃತ್ಯುಂಜಯ,
ತಾಂಡವಗೈ, ಹೇ ನಟರಾಜ!
ಹೇ ಸಂವರ್ತಕ, ಸೃಷ್ಟಿಪ್ರವರ್ತಕ,
ಮತ್ತೋನ್ಮತ್ತ, ಸನಾತನ ನರ್ತಕ,
ಮಹಾ ವಿರಕ್ತ, ನಿರುಪಮ ಶಕ್ತ,
ಜನನ ಮರಣ ಸಂಬಂಧ ವಿಮುಕ್ತ,
ನರ್ತನಗೈ, ಹೇ ನಟರಾಜ!
೨೯ – ೪ – ೧೯೨೯
ಕುಟೀಚಕ : ಮನಸ್ಸು – ಹೃದಯ
ನೆಚ್ಚಲೊಲ್ಲದು ಎದೆಯು
ಮನ ಮೆಚ್ಚಿದುದನು;
ಮೆಚ್ಚಲೊಲ್ಲದು ಮನವು
ಎದೆ ನೆಚ್ಚಿದುದನು.
ಒಮ್ಮೆ ಮನದೊಲು ಸುಳಿವೆ;
ಒಮ್ಮೆ ಎದೆಯೊಲು ಹೊಳೆವೆ.
ಒಮ್ಮೆ ಎಲ್ಲೆಡೆ ನಲಿವೆ
ಎಲ್ಲ ನೀನಾಗಿ!
ತಿಳಿದು ತಿಳಿಯದೆ ಇಹೆನು
ಅರೆಮೂಕನಾಗಿ!
೧೫ – ೧೨ – ೧೯೨೯
ಕುಟೀಚಕ : ಜೀವ ದೇವನ ಹಿಡಿಯೆ ಶಾಸ್ತ್ರಗಳ ಬೇಡಬೇಕೆ?
ಎಲ್ಲವನು ಬಿಟ್ಟ ಮೇಲೆಲ್ಲ ದೊರಕುವುದಂತೆ:
ಸಾಧನೆಯ ತುದಿಯಲ್ಲಿ ಸಿದ್ಧಿಯಂತೆ!
ಕಣ್ಣು ಮುಚ್ಚಿದ ಮೇಲೆ ಕಣ್ಣು ಕಾಣುವುದಂತೆ;
ನಾನಳಿದ ಮೇಲೆನಗೆ ಮುಕ್ತಿಯಂತೆ!
ನಿನ್ನ ಕಂಡರು ಮೊದಲು ‘ಕಾಣೆ’ ಎನಬೇಕಂತೆ;
ತರುವಾಯ ಕಂಡರೂ ಕಾಣೆನಂತೆ!
ನಿನ್ನ ಹೆಸರನು ಮೊದಲು ನುಡಿಯದಿರಬೇಕಂತೆ;
ತರುವಾಯ ನಾ ನುಡಿಯಲಾರೆನಂತೆ!
ಮೀನು ನೀರನು ಕುಡಿಯೆ ಕಡಲಿನಲಿ ಹುಡುಕಬೇಕೆ?
ಹಕ್ಕಿ ಗಾಳಿಯನೆಳೆಯೆ ಬಾನಿನಲಿ ತೊಳಲಬೇಕೆ?
ನಾನು ನಿನ್ನನು ಪಡೆಯೆ ಗುಡಿಗಳಲಿ ತಡವಬೇಕೆ?
ಜೀವ ದೇವನ ಹಿಡಿಯೆ ಶಾಸ್ತ್ರಗಳ ಬೇಡಬೇಕು?
೧೨ – ೪ – ೧೯೩೦
ಕುಟೀಚಕ : ತರ್ಕ ಮತ್ತು ಬಾಳು
ನೀನಿದನು ಎಂದು ಕಲಿಯುವೆ, ಹೇಳು, ಸಂನ್ಯಾಸಿ?
ವಾದವೂ ಜಗದಂತೆ ಮಾಯೆ ಎಂದು;
ತರ್ಕಯುಕ್ತಿಗಳೆಲ್ಲ ಬಯಕೆಯ ಮರಿಗಳೆಂದು;
ತರ್ಕಕಿಂತಲು ಬಾಳು ಹಿರಿಯದೆಂದು;
ಜ್ಞಾನವಜ್ಞಾನವನು ಅಳೆಯುವ ಅಳತೆ ಎಂದು;
ಸತ್ಯಕ್ಕೆ ಮಿಥ್ಯೆಯೂ ಸತ್ಯವೆಂದು;
ವಿಭಜಿಸಲು ಮಳೆಬಿಲ್ಲು ಅಸುವುಳಿದ ಶವವೆಂದು;
ಅನುಭವವೆ ಆತ್ಮಕ್ಕೆ ಸಾಕ್ಷಿ ಎಂದು!
ಕತ್ತಲೆಯ ಮನೆಯಲ್ಲಿ ಕಣ್ಮುಚ್ಚಿ ಕಾಂಬೆಯೇನು?
ಎದೆಯ ರಸವನು ಬತ್ತಿಸಲು ನನ್ನಿ ಹೊಳೆವುದೇನು?
ಶಿವಶಿವಾ, ಇಲ್ಲದುದನರಸಿ ಇರುವುದನು ತೊರೆದು
ಮೋಸ ಹೋಗುತಲಿಹನು: ಇವನನುದ್ಧರಿಸು ಪೊರೆದು!
೫ – ೩ – ೧೯೩೧
ಕುಟೀಚಕ : ಹತಾಶೆ
ಸೋಲು, ಸೋಲು, ಸೋಲು, ಸೋಲು!
ಗೆಲುವ ಕಾಣೆ; ಸಾವೆ ಮೇಲು!
ತೇಲು, ತೇಲು, ತೇಲು, ತೇಲು –
ಓ ಜೀವವೆ, ತರಗಿನೋಲು!
ಸುರಿಯುತಿಹುದು ಬಿದಿಯ ಮಳೆ,
ಹರಿಯುತಿಹುದು ಬಾಳ ಹೊಳೆ;
ಬೀಸಿ ಬಂದು ಬಿರುಸುಗಾಳಿ
ಆತ್ಮಗಳನು ಕೊಚ್ಚಿ ತೇಲಿ
ಶೂನ್ಯದೆಡೆಗೆ ತರುಬುತಿದೆ!
ಕರುಣೆಯಿಲ್ಲದುರುಬುತಿದೆ!
ಸೋಲು, ಸೋಲು, ಸೋಲು, ಸೋಲು!
ಗೆಲುವ ಕಾಣೆ; ಸಾವೆ ಮೇಲು!
ತೇಲು, ತೇಲು, ತೇಲು, ತೇಲು,
ಓ ಜೀವವೆ, ತರಗಿನೋಲು!
೧೨ – ೮ – ೧೯೩೧
ಕುಟೀಚಕ : ಬ್ರಹ್ಮದ ಲಾಂಗೂಲ
ಚಿಂತೆಯ ರೆಕ್ಕೆಗೆ ದಣಿವೂ ಇಲ್ಲ, ನಿಲೆ ಕಾಲೂ ಇಲ್ಲ:
ಜ್ಞಾನದ ಅಕೂಲ ಪಾರಾವಾರಕೆ ದಡಗಿಡವೊಂದಿಲ್ಲ!
ಎಳೆದೂ ಎಳೆದೂ ನೊಂದಿತು, ಪಾಪ, ಬ್ರಹ್ಮದ ಲಾಂಗೂಲ:
ಆದರೆ ಅದೇನು ವಿದ್ವಜ್ಜನರಿಗೆ ಇದೆ ಕಳೆಯಲು ಕಾಲ!
ಸುಳ್ಳೋ ನಿಜವೋ ಕನಸೋ ನನಸೋ ಎಂಬುವ ವಾದದಲಿ
ಸುಳ್ಳನೆ ತಿಂದು ಡೊಳ್ಳನೆ ಬೆಳಸಿ ನಲಿವರು ಮೋದದಲಿ!
ಚಿಂತೆಯ ರೆಕ್ಕೆಗೆ ದಣಿವೂ ಇಲ್ಲ, ನಿಲೆ ಕಾಲೂ ಇಲ್ಲ:
ಜ್ಞಾನದ ಅಕೂಲ ಪಾರಾವಾರಕೆ ದಡಗಿಡವೊಂದಿಲ್ಲ!
೨೧ – ೯ – ೧೯೩೧

